
Iyi gazeti ntigomba kugurishwa. Kuyandika biri mu bigize umurimo wo kwigisha Bibiliya ku isi hose, kandi ushyigikiwe n’impano zitangwa ku bushake.

Niba wifuza gutanga impano, jya kuri www.jw.org/rw.

Uretse aho byagaragajwe ukundi, imirongo yose yakuwe muri Bibiliya ikoresha ururimi ruhuje n’igihe tugezemo yitwa Bibiliya—Ubuhinduzi bw’isi nshya.

INTEGO Y’IYI GAZETI y’Umunara w’Umurinzi, ni iyo gusingiza Yehova Imana, we Mutegetsi w’Ikirenga w’ijuru n’isi. Ihumuriza abantu ibagezaho ubutumwa bwiza buvuga ko vuba aha Ubwami bw’Imana, ari bwo butegetsi nyakuri bwo mu ijuru, buzavanaho ibibi byose kandi bugahindura isi paradizo. Itera abantu inkunga yo kwizera Yesu Kristo wadupfiriye kugira ngo tuzabone ubuzima bw’iteka. Muri iki gihe Yesu Kristo arategeka, akaba ari Umwami w’Ubwami bw’Imana. Iyi gazeti yatangiye kwandikwa mu mwaka wa 1879, kandi ntiyivanga muri politiki. Ishingiye kuri Bibiliya kandi igendera ku buyobozi bwayo.

Gutangiza ibiganiro




UBITEKEREZAHO IKI?


Ni iyihe mpano iruta izindi Imana yaduhaye?

Bibiliya igira iti “Imana yakunze isi cyane ku buryo yatanze Umwana wayo w’ikinege.”—Yohana 3:16.

Iyi gazeti y’Umunara w’Umurinzi isobanura impamvu Imana yohereje Yesu ku isi kugira ngo adupfire n’uko twagaragaza ko duha agaciro iyo mpano.











^ (Yohana 3:16) “Imana yakunze isi cyane ku buryo yatanze Umwana wayo w’ikinege, kugira ngo umwizera wese atarimbuka, ahubwo abone ubuzima bw’iteka.

INGINGO Y’IBANZE | ESE UHA AGACIRO IMPANO TWAHAWE N’IMANA?

Impano iruta izindi





JORDAN yahawe akuma gaconga ikaramu y’igiti kameze nk’ubwato, abona ari ibisanzwe. Nyamara nyuma yaho yabonye ko ifite agaciro kenshi. Jordan yaravuze ati “ako kantu nagahawe n’umusaza witwaga Russell nkiri umwana.” Russell amaze gupfa, Jordan yamenye ko yari yarabanye neza na sekuru n’ababyeyi be kandi akabafasha mu bihe bikomeye banyuzemo. Jordan yaravuze ati “nubwo iyi mpano yoroheje, nsigaye nyiha agaciro kenshi kuko nsobanukiwe neza ibya Russell wayimpaye.”

Ibyabaye kuri Jordan bigaragaza ko umuntu ashobora guhabwa impano ntayihe agaciro cyangwa akumva nta cyo imubwiye. Icyakora hari uyihabwa akabona ko ifite agaciro. Bibiliya ivuga iby’impano ifite agaciro kenshi cyane mu magambo azwi n’abantu benshi, igira iti “Imana yakunze isi cyane ku buryo yatanze Umwana wayo w’ikinege, kugira ngo umwizera wese atarimbuka, ahubwo abone ubuzima bw’iteka.”—Yohana 3:16.

Tekereza nawe impano yaguhesha ubuzima bw’iteka! Ese hari impano yaruta iyo? Nubwo hari abantu batayiha agaciro, Abakristo b’ukuri bo bayiha “agaciro” (Zaburi 49:8; 1 Petero 1:18, 19). None se kuki Imana yatanze umwana wayo ngo adupfire?

Intumwa Pawulo yabisobanuye agira ati ‘icyaha cyinjiye mu isi binyuze ku muntu umwe, n’urupfu rwinjira mu isi binyuze ku cyaha’ (Abaroma 5:12). Umuntu wa mbere ari we Adamu, yasuzuguye Imana ku bushake akatirwa urwo gupfa. Ibyo byatumye abantu bose bakomotse kuri Adamu baragwa urupfu.

Bibiliya igira iti “ibihembo by’ibyaha ni urupfu, ariko impano Imana itanga ni ubuzima bw’iteka binyuze kuri Kristo Yesu Umwami wacu” (Abaroma 6:23). Imana yohereje Umwana wayo Yesu Kristo ku isi, kugira ngo atange ubuzima bwe butunganye ho igitambo, bityo akize abantu urupfu. Icyo gitambo cyitwa “incungu,” gituma abantu bose bizera Yesu biringira kuzabona ubuzima bw’iteka.—Abaroma 3:24.

Pawulo yavuze ibirebana n’imigisha Imana iha abagaragu bayo binyuze kuri Yesu Kristo, agira ati “Imana ishimwe ku bw’impano yayo itagereranywa” (2 Abakorinto 9:15). Incungu ifite akamaro cyane ku buryo umuntu atabona amagambo akoresha ayisobanura! None se kuki incungu ari yo mpano iruta izindi zose Imana yatanze? Itandukaniye he n’izindi?* Twagaragaza dute ko duha agaciro iyo mpano? Ingingo ebyiri zikurikira ziratanga ibisubizo bishingiye kuri Bibiliya by’ibyo bibazo. Isomere wumve.







^ par. 8 Yesu ni we watanze “ubugingo bwe ku bwacu” (1 Yohana 3:16). Icyakora, kuba Yesu yaratanze incungu byari mu mugambi w’Imana. Ni yo mpamvu ingingo zikurikira ziri bwibande ku ruhare Imana yagize mu gutanga incungu.






^ (Yohana 3:16) “Imana yakunze isi cyane ku buryo yatanze Umwana wayo w’ikinege, kugira ngo umwizera wese atarimbuka, ahubwo abone ubuzima bw’iteka.



^ (Zb 49:8) (Ikiguzi cy’incungu y’ubugingo bw’umuntu ni icy’agaciro kenshi cyane, Ku buryo kitatanzwe kugeza ibihe bitarondoreka)



^ (1 Pet 1:18, 19) Muzi ko igihe mwacungurwaga mukavanwa mu myifatire yanyu itera imbuto mukomora ku migenzo mwasigiwe na ba sokuruza, mutacungujwe ibintu byangirika by’ifeza cyangwa zahabu. 19 Ahubwo mwacungujwe amaraso y’agaciro kenshi, nk’ay’umwana w’intama utagira inenge n’ikizinga, ni ukuvuga amaraso ya Kristo.



^ (Rom 5:12) Ni yo mpamvu, nk’uko icyaha cyinjiye mu isi binyuze ku muntu umwe, n’urupfu rukinjira mu isi binyuze ku cyaha, ari na ko urupfu rwageze ku bantu bose kuko bose bakoze icyaha...



^ (Rom 6:23) Ibihembo by’ibyaha ni urupfu, ariko impano Imana itanga ni ubuzima bw’iteka binyuze kuri Kristo Yesu Umwami wacu.



^ (Rom 3:24) kandi kuba babarwaho gukiranuka babiheshejwe n’ubuntu bwayo butagereranywa binyuze ku kubohorwa gushingiye ku ncungu yatanzwe na Kristo Yesu, ni nk’impano.



^ (2 Kor 9:15) Imana ishimwe ku bw’impano yayo itagereranywa.



^ (1 Yoh 3:16) Iki ni cyo cyatumenyesheje urukundo: ni uko uwo yatanze ubugingo bwe ku bwacu; natwe tugomba gutanga ubugingo bwacu ku bw’abavandimwe bacu.








INGINGO Y’IBANZE | ESE UHA AGACIRO IMPANO TWAHAWE N’IMANA?

Kuki incungu ari yo mpano y’agaciro kenshi Imana yatanze?


Ni ibihe bintu bigaragaza ko impano ifite agaciro? Dore ibintu bine bibigaragaza: (1) uwayitanze (2) impamvu yayitanze (3) icyo yigomwe ngo ayiguhe (4) no kuba wari uyikeneye. Gusuzuma ibyo bintu biradufasha guha agaciro incungu, ari yo mpano iruta izindi Imana yaduhaye.





UWAYITANZE




[image: Intebe y’Ubwami ya Yehova]


Hari impano duha agaciro bitewe n’uko twayihawe n’umuntu ukomeye cyangwa twubaha cyane. Hari n’impano ziba zidahenze, tukaziha agaciro kubera ko tuba twazihawe na mwene wacu cyangwa incuti magara. Uko ni ko Jordan twavuze mu ngingo ibanziriza iyi yabonaga impano Russell yamuhaye. None se kuki twavuga ko impano y’incungu ifite agaciro bitewe n’uwayitanze?

Icya mbere, Bibiliya ivuga ko ‘Imana yohereje Umwana wayo w’ikinege mu isi, kugira ngo tubone ubuzima binyuze kuri we’ (1 Yohana 4:9). Ibyo bituma iyo mpano igira agaciro, kuko nta wukomeye kuruta Imana. Umwanditsi wa zaburi yaravuze ati ‘wowe witwa Yehova, ni wowe wenyine Usumbabyose mu isi yose’ (Zaburi 83:18). Nta yindi mpano twahabwa n’umuntu ukomeye waruta Yehova.

Icya kabiri, Imana ni “Data” kuko yaduhaye ubuzima (Yesaya 63:16). Nanone itwitaho mu budahemuka nk’uko umubyeyi yita ku bana be. Hari igihe yabajije ubwoko bwayo bwari buhagarariwe n’umuryango wa Efurayimu iti “ese Efurayimu si umwana wanjye w’agaciro kenshi nkunda cyane nkamukuyakuya? . . . Amara yanjye yigoroye kubera igishyika mufitiye. Nzamugirira impuhwe nta kabuza” (Yeremiya 31:20). Nguko uko Imana ibona abayisenga muri iki gihe. Yehova ni Umuremyi wacu ushobora byose, akaba Data utwitaho n’incuti yacu. Ese ibyo ntibyagombye gutuma duha agaciro impano iyo ari yo yose aduha?






IMPAMVU YAYITANZE




[image: Yesu Kristo]


Hari impano igira agaciro bitewe n’uko yatanzwe ku bushake kandi uwayitanze akaba yabitewe n’urukundo. Umuntu nk’uwo atanga adategereje inyiturano.

Imana yaduhaye Umwana wayo kubera ko idukunda. Bibiliya igira iti “iki ni cyo cyagaragaje ko Imana idukunda: ni uko yohereje Umwana wayo w’ikinege.” Kuki yamutanze? Yagira ngo “tubone ubuzima binyuze kuri we” (1 Yohana 4:9). Ese byari itegeko ko Imana itanga Umwana wayo? Oya. Imana yatugiriye “ubuntu butagereranywa,” itanga “Kristo Yesu” ngo abe ‘incungu.’—Abaroma 3:24.

Kuki iyo mpano igaragaza “ubuntu butagereranywa” bw’Imana? Bibiliya igira iti ‘Imana yatweretse urukundo rwayo ubwo Kristo yadupfiraga tukiri abanyabyaha’ (Abaroma 5:8). Urukundo rutagereranywa Yehova adukunda, rwatumye atabara abantu b’abanyabyaha batagira kirengera. Iyo mpano igaragaza urukundo rukomeye yadukunze. Ntitwari turukwiriye kandi nta cyo twamwitura.






ICYO YIGOMWE




[image: Yesu amanitse ku giti cy’umubabaro]


Hari impano igira agaciro kenshi bitewe n’uko uwayitanze aba yigomwe ikintu gikomeye. Iyo umuntu yigomwe akaduha ikintu cyari kimufitiye akamaro, natwe tugiha agaciro kenshi.

Imana “yatanze Umwana wayo w’ikinege” (Yohana 3:16). Yaduhaye umuntu yakundaga kuruta abandi. Mu gihe cy’imyaka ibarirwa muri za miriyari Imana yamaze irema isanzure, yakoranaga na Yesu ku buryo byatumye ‘imukunda mu buryo bwihariye’ (Imigani 8:30). Yesu ni ‘ishusho y’Imana itaboneka’ akaba n’‘Umwana ikunda’ (Abakolosayi 1:13-15). Nta bantu bigeze bakundana batyo.

Nyamara nubwo Imana yakundaga Umwana wayo ‘ntiyamutwimye’ (Abaroma 8:32). Yehova yaduhaye impano iruta izindi zose. Nta mpano yatanze iruta iyo.






YARI IKENEWE CYANE


Hari ubwo impano igira agaciro kubera ko uyihawe yari ayikeneye byihutirwa. Urugero, tekereza warembye kandi nta bushobozi ufite bwo kwigurira imiti, maze umugiraneza akakwishyurira imiti wari ukeneye ngo ukire. Iyo mpano yaba ari iy’agaciro rwose!

Bibiliya igira iti “nk’uko muri Adamu abantu bose bapfa, ni na ko abantu bose bazaba bazima muri Kristo” (1 Abakorinto 15:22). Kubera ko dukomoka kuri Adamu, twarazwe “urupfu.” Ntaho twari guhungira indwara n’urupfu. Nanone ntitwari kwiyunga n’Imana ngo tugire umutimanama utaducira urubanza. Nanone kubera ko turi abantu buntu, ntitwari kwitangira incungu cyangwa ngo tugire undi tuyitangira. Bibiliya ibisobanura igira iti “nta n’umwe muri bo ushobora gucungura umuvandimwe, cyangwa ngo ahe Imana incungu ye,” kuko nta wabona ikiguzi cyayo (Zaburi 49:7, 8). Dukeneye gufashwa kuko tudashobora kwicungura. Iyo tutabona utwitangira byari kuba biturangiranye.



[image: Abantu b’ingeri zose]


Kubera ko Yehova adukunda cyane, yatwishyuriye icyo twagereranya n’umuti twari dukeneye kugira ngo turokoke. Nguko uko “abantu bose bazaba bazima” binyuze kuri Yesu. Ni mu buhe buryo incungu yatumye ibyo bishoboka? Bibiliya igira iti “amaraso y’Umwana wayo Yesu atwezaho icyaha cyose.” Iyo twizeye amaraso ya Yesu, tubabarirwa ibyaha kandi tukiringira kuzabona ubuzima bw’iteka (1 Yohana 1:7; 5:13). Ni iki incungu izamarira abo twapfushije? Bibiliya igira iti “nk’uko urupfu rwaje binyuze ku muntu umwe, ni na ko umuzuko w’abapfuye uzabaho binyuze ku muntu umwe” ari we Yesu.—1 Abakorinto 15:21.*

Igitambo cya Yesu ni yo mpano yatanzwe n’umuntu ukomeye, kandi akayitanga kubera urukundo rwinshi adukunda. Yehova Imana ni we wenyine wigomwe impano y’agaciro kenshi kurusha izindi. Nanone kandi, incungu ni yo mpano iruta izindi twabonye twari tuyikeneye, kuko itubatura ku cyaha n’urupfu. Uretse n’ibyo, nta yindi mpano yagira agaciro nk’ak’incungu.







Niba wifuza kumenya byinshi ku birebana n’igitambo cya Yesu n’icyo wakora ngo kikugirire akamaro, reba videwo ngufi ivuga ngo Kwibuka urupfu rwa Yesu, iri kuri www.jw.org/rw. (Reba ahanditse ngo IBYASOHOTSE > VIDEWO.) Nanone ushobora gusikana iyi kode ukoresheje telefoni yawe.



^ par. 19 Niba wifuza kumenya umugambi Imana ifite wo kuzura abapfuye, reba igice cya 7 mu gitabo Ni iki mu by’ukuri Bibiliya yigisha?, cyanditswe n’Abahamya ba Yehova. Nanone kiboneka kuri www.jw.org/rw.






^ (1 Yoh 4:9) Iki ni cyo cyagaragaje ko Imana idukunda: ni uko yohereje Umwana wayo w’ikinege mu isi, kugira ngo tubone ubuzima binyuze kuri we.



^ (Zb 83:18) Kugira ngo abantu bamenye ko wowe witwa Yehova, Ari wowe wenyine Usumbabyose mu isi yose.



^ (Yes 63:16) Uri Data; nubwo Aburahamu ashobora kuba ataratumenye, na Isirayeli ntatwemere, wowe Yehova uri Data. Witwa Umucunguzi wacu kuva mu bihe bya kera.



^ (Yer 31:20) “Ese Efurayimu si umwana wanjye w’agaciro kenshi nkunda cyane nkamukuyakuya? Urugero nagejejeho muciraho iteka ni rwo nzagezaho mwibuka. Ni yo mpamvu amara yanjye yigoroye kubera igishyika mufitiye. Nzamugirira impuhwe nta kabuza,” ni ko Yehova avuga.



^ (1 Yoh 4:9) Iki ni cyo cyagaragaje ko Imana idukunda: ni uko yohereje Umwana wayo w’ikinege mu isi, kugira ngo tubone ubuzima binyuze kuri we.



^ (Rom 3:24) kandi kuba babarwaho gukiranuka babiheshejwe n’ubuntu bwayo butagereranywa binyuze ku kubohorwa gushingiye ku ncungu yatanzwe na Kristo Yesu, ni nk’impano.



^ (Rom 5:8) nyamara Imana yo yatweretse urukundo rwayo ubwo Kristo yadupfiraga tukiri abanyabyaha.



^ (Yohana 3:16) “Imana yakunze isi cyane ku buryo yatanze Umwana wayo w’ikinege, kugira ngo umwizera wese atarimbuka, ahubwo abone ubuzima bw’iteka.



^ (Imig 8:30) icyo gihe nari kumwe na we ndi umukozi w’umuhanga, kandi uko bwije n’uko bukeye yarushagaho kunkunda mu buryo bwihariye, nanjye ngahora nishimye imbere ye



^ (Kolo 1:13-15) Yaraducunguye adukura mu butware bw’umwijima maze atujyana mu bwami bw’Umwana we akunda, 14 kandi biturutse kuri uwo Mwana, tubohorwa binyuze ku ncungu, tukababarirwa ibyaha byacu. 15 Ni we shusho y’Imana itaboneka, akaba n’imfura mu byaremwe byose,



^ (Rom 8:32) Yo itaratwimye Umwana wayo ahubwo ikamutanga ku bwacu twese, kuki itazanaduhera hamwe na we ibindi bintu byose ibigiranye ineza?



^ (1 Kor 15:22) Nk’uko muri Adamu abantu bose bapfa, ni na ko abantu bose bazaba bazima muri Kristo.



^ (Zb 49:7, 8) Nta n’umwe muri bo ushobora gucungura umuvandimwe, Cyangwa ngo ahe Imana incungu ye;  8 (Ikiguzi cy’incungu y’ubugingo bw’umuntu ni icy’agaciro kenshi cyane, Ku buryo kitatanzwe kugeza ibihe bitarondoreka)



^ (1 Yoh 1:7) Icyakora niba tugendera mu mucyo nk’uko na yo ubwayo iba mu mucyo, tuba dufatanyije na bagenzi bacu kandi amaraso y’Umwana wayo Yesu atwezaho icyaha cyose.



^ (1 Yoh 5:13) Ibi mbibandikiye kugira ngo mumenye ko mufite ubuzima bw’iteka, mwebwe abizeye izina ry’Umwana w’Imana.



^ (1 Kor 15:21) Nk’uko urupfu rwaje binyuze ku muntu umwe, ni na ko umuzuko w’abapfuye uzabaho binyuze ku muntu umwe.









[image: Umugore wiyigisha Bibiliya]

Twagaragaza dute ko duha agaciro iyo mpano?


“Urukundo Kristo afite ruraduhata . . . Yapfiriye bose kugira ngo abariho badakomeza kubaho ku bwabo, ahubwo babeho ku bw’uwo wabapfiriye.”—2 Abakorinto 5:14, 15.






IYO uhawe impano idasanzwe, uba ugomba gushimira uwayiguhaye. Yesu yatsindagirije iryo somo igihe yakizaga abantu icumi indwara ikomeye itaragiraga umuti muri icyo gihe. Umwe muri bo ‘yagarutse asingiza Imana mu ijwi riranguruye.’ Yesu yarabajije ati “mbese abakize ntibari icumi? None se abandi icyenda bari he” (Luka 17:12-17)? Ibyo bitwigisha iki? Bitwigisha ko burya abantu bibagirwa vuba ineza bagiriwe.

Incungu ni impano iruta izindi. Ni yo mpano y’agaciro kenshi kuruta izindi zose. None se wakora iki ngo ushimire Imana yaguhaye iyo ncungu?

	Kumenya uwayitanze. Kuba incungu yaratanzwe ntibivuga ko abantu bose bazabona ubuzima bw’iteka nta cyo bakoze. Yesu yasenze Imana agira ati “ubu ni bwo buzima bw’iteka: bitoze kukumenya, wowe Mana y’ukuri yonyine, bamenye n’uwo watumye, ari we Yesu Kristo” (Yohana 17:3). Ese hagize ukubwira ko ukiri umwana hari umuntu wakurokoye, ntiwakora uko ushoboye ukamumenya neza, ukamenya n’icyatumye akurokora? Yehova Imana we waduhaye incungu irokora ubuzima, yifuza ko wamumenya kandi ukaba incuti ye. Bibiliya igira iti “mwegere Imana na yo izabegera.”—Yakobo 4:8.



	

[image: Umugore usenga]


Kwizera incungu. Bibiliya igira iti “uwizera Umwana afite ubuzima bw’iteka” (Yohana 3:36). Wagaragaza ute ko ufite ukwizera? Iyo umuntu yizera incungu abigaragariza mu byo akora (Yakobo 2:17). Ibyo bikorwa ni ibihe? Impano iba iyawe iyo wemeye kuyifata, ukayitwara. Nawe rero, ugomba kugira icyo ukora kigaragaza ko wemera incungu. Wabikora ute? Menya ibyo Imana igusaba kandi ubikurikize.* Jya usenga Imana uyisaba kukubabarira no kuguha umutimanama ukeye, kandi wiringire ko incungu izahesha abayizera bose ibyiringiro by’ubuzima bw’iteka, bakabaho neza, mu mahoro n’umutekano birambye.—Abaheburayo 11:1.



	

[image: Disikuru itangwa ku munsi wo kwibuka urupfu rwa Yesu]


Kujya mu Rwibutso rw’urupfu rwa Yesu. Yesu yatangije umunsi mukuru ngarukamwaka wari kujya utwibutsa incungu twahawe. Yavuze ko tugomba kujya twizihiza uwo munsi mukuru, agira ati “mujye mukomeza gukora mutya munyibuka” (Luka 22:19). Uyu mwaka, Abahamya ba Yehova bazibuka urupfu rwa Yesu kuwa kabiri tariki ya 11 Mata 2017, izuba rirenze. Ayo materaniro amara hafi isaha, aba agizwe na disikuru isobanura akamaro k’urupfu rwa Yesu, haba muri iki gihe no mu gihe kizaza. Umwaka ushize, abantu bagera hafi kuri miriyoni 20 bo hirya no hino ku isi bitabiriye uwo muhango. Nawe uzaze dufatanye gushimira Imana kubera iyo mpano ihebuje yaduhaye.













^ par. 7 Uburyo bwiza bwo kumenya Imana no kuba incuti yayo, ni ukwiga Ijambo ryayo Bibiliya. Niba wifuza kwiga Bibiliya, bisabe Umuhamya wa Yehova cyangwa ujye ku rubuga rwa www.jw.org/rw.






^ (2 Kor 5:14, 15) Urukundo Kristo afite ruraduhata, kubera ko uyu ari wo mwanzuro twagezeho: umuntu umwe yapfiriye bose, bityo rero, bose barapfuye, 15 kandi yapfiriye bose kugira ngo abariho badakomeza kubaho ku bwabo, ahubwo babeho ku bw’uwo wabapfiriye kandi akazurwa.



^ (Luka 17:12-17) Nuko yinjiye mu mudugudu umwe, ababembe icumi baramubona, ariko bahagarara kure ye. 13 Barangurura amajwi yabo baravuga bati “Yesu, Mwigisha, tugirire impuhwe!” 14 Nuko ababonye arababwira ati “nimugende mwiyereke abatambyi.” Hanyuma bakigenda barakira. 15 Umwe muri bo abonye ko yakize, agaruka asingiza Imana mu ijwi riranguruye. 16 Nuko yikubita ku birenge bya Yesu yubamye, aramushimira, kandi yari Umusamariya. 17 Yesu na we arabaza ati “mbese abakize ntibari icumi? None se abandi icyenda bari he?



^ (Yohana 17:3) Ubu ni bwo buzima bw’iteka: bitoze kukumenya, wowe Mana y’ukuri yonyine, bamenye n’uwo watumye, ari we Yesu Kristo.



^ (Yak 4:8) Mwegere Imana na yo izabegera. Nimukarabe ibiganza mwa banyabyaha mwe, kandi mweze imitima yanyu mwa bantu b’imitima ibiri mwe.



^ (Yohana 3:36) Uwizera Umwana afite ubuzima bw’iteka; utumvira Umwana ntazabona ubuzima, ahubwo umujinya w’Imana uguma kuri we.



^ (Yak 2:17) Uko ni ko bimeze no ku kwizera; iyo kudafite imirimo kuba gupfuye.



^ (Heb 11:1) Kwizera ni ukuba witeze ko ibintu wiringiye bizabaho nta kabuza, ufite ibimenyetso simusiga by’uko ibintu ari ukuri, nubwo biba bitagaragara.



^ (Luka 22:19) Afata n’umugati arashimira, arawumanyagura arawubaha, arababwira ati “uyu ugereranya umubiri wanjye ugomba gutangwa ku bwanyu. Mujye mukomeza gukora mutya munyibuka.”









[image: Yesu akiza nyirabukwe wa Petero]
Yesu yasuye nyirabukwe wa Petero aramukiza.—Matayo 8:14, 15; Mariko 1:29-31






Ese abihayimana bagomba kuba abaseribateri?





AMADINI menshi, urugero nka Kiliziya Gatolika, Aborutodogisi, Ababuda n’abandi, bategeka abayobozi b’amadini yabo n’abandi bihayimana kuba abaseribateri. Icyakora hari n’abatekereza ko kudashaka, ari yo ntandaro y’ibikorwa by’ubusambanyi bw’agahomamunwa bimaze iminsi bivugwa mu bihayimana.

Ibyo bituma twibaza tuti “ese Ibyanditswe bisaba abihayimana kuba abaseribateri?” Mbere yo gusubiza icyo kibazo, tubanze dusuzume aho uwo mugenzo wakomotse, uko wakwirakwijwe n’uko Imana iwubona.






AMATEKA Y’UBUSERIBATERI MU MADINI


Hari inkoranyamagambo yavuze ko umuntu uba umuseribateri bitewe n’idini “yirinda gushaka, akirinda imibonano mpuzabitsina, abitewe ahanini no kuba yarihaye Imana” (Encyclopædia Britannica). Mu mwaka wa 2006, Papa Benedigito wa XVI yabwiye abayobozi bakuru ba Kiliziya Gatolika ko “ubuseribateri ari umugenzo watangiye ahagana mu gihe cy’intumwa.”

Icyakora, Abakristo bo mu kinyejana cya mbere ntibasabwaga kuba abaseribateri. Ahubwo intumwa Pawulo wabayeho mu kinyejana cya mbere, yabwiye Abakristo bagenzi be ko bagombaga kwirinda abantu bavugaga ‘amagambo ayobya yahumetswe n’abadayimoni, babuzanya gushyingiranwa.’—1 Timoteyo 4:1-3.

Mu kinyejana cya kabiri ni bwo uwo mugenzo wadutse mu madini yiyita aya Gikristo yo mu burengerazuba bw’isi. Hari igitabo cyavuze ko uwo mugenzo “wari uhuje n’imyumvire yari yadutse mu Bwami bw’Abaroma, yasabaga abantu kwifata ntibakore imibonano mpuzabitsina.”

Mu binyejana byakurikiyeho, abagize konsili za Kiliziya Gatolika n’abiyitaga abakurambere ba Kiliziya, batangiye gusaba abihayimana kuba abaseribateri. Batekerezaga ko imibonano mpuzabitsina ari igikorwa cyanduye, kidakwiriye gukorwa n’umuntu wihaye Imana. Ariko kandi hari igitabo cyavuze ko “kugera nibura mu kinyejana cya 10, abapadiri benshi na bamwe mu basenyeri bari bafite abagore.”

Muri konsili zabereye i Roma kwa papa mu mwaka wa 1123 no mu wa 1139, Kiliziya Gatolika yemeje ko abapadiri batagomba gushaka kandi ni ko bikimeze na n’ubu. Izo ngamba zari gutuma Kiliziya ikomeza kugira ijambo kandi ikagira umutungo uhagije, kuko nta bapadiri bari kuyitwara umutungo wayo, ngo bawurage abana babo.






UKO IMANA IBONA UBUSERIBATERI


Ijambo ry’Imana Bibiliya rigaragaza neza uko Imana ibona ubuseribateri. Ririmo amagambo Yesu yavuze ku birebana n’abantu bakomeje kuba abaseribateri kimwe na we, ‘babitewe n’Ubwami bwo mu ijuru’ (Matayo 19:12). Nanone intumwa Pawulo yavuze ko hari Abakristo bahisemo gukomeza kuba abaseribateri kimwe na we “ku bw’ubutumwa bwiza.”—1 Abakorinto 7:37, 38; 9:23.

Ariko kandi, yaba Yesu cyangwa Pawulo nta n’umwe wategetse abihayimana kuba abaseribateri. Yesu yavuze ko ubuseribateri ari “impano” idafitwe na buri wese mu bigishwa be. Pawulo yaravuze ati ‘abatarashaka, nta tegeko mbaha rivuye ku Mwami, ahubwo ndatanga igitekerezo cyanjye.’—Matayo 19:11; 1 Abakorinto 7:25.

Nanone, Bibiliya igaragaza ko Abakristo benshi bo mu kinyejana cya mbere, harimo n’intumwa Petero, bari barashatse (Matayo 8:14; Mariko 1:29-31; 1 Abakorinto 9:5). Kubera ibikorwa by’ubusambanyi byari byogeye mu bwami bw’Abaroma, Pawulo yavuze ko niba umugenzuzi w’Umukristo yarashatse, yagombaga kuba ari “umugabo w’umugore umwe,” kandi akaba afite “abana baganduka.”—1 Timoteyo 3:2, 4.

Ibyo ntibivuga ko bagombaga gushaka ngo bareke gukora imibonano mpuzabitsina, kuko Bibiliya ivuga ko ‘umugabo agomba guha umugore we ibyo amugomba, ariko umugore na we akabigenzereza atyo umugabo we.’ Nanone, ikomeza ivuga ko abashakanye batagomba ‘kwimana’ imibonano mpuzabitsina (1 Abakorinto 7:3-5). Ibyo bigaragaza neza ko Imana idasaba abayikorera kuba abaseribateri, cyangwa ngo itegeke abihayimana kubaho batyo.






KUBA UMUSERIBATERI KU BW’UBUTUMWA BWIZA


None se niba kuba umuseribateri atari itegeko, kuki Yesu na Pawulo bavuze ko ubuseribateri ari bwiza? Ni ukubera ko umuseribateri aba ashobora kubona igihe gihagije cyo kugeza ku bandi ubutumwa bwiza. Abaseribateri bashobora gukora byinshi, kuko batagira imihangayiko nk’iy’abashatse.—1 Abakorinto 7:32-35.

Reka dufate urugero rw’uwitwa David waretse akazi kamuhembaga neza yakoreraga mu mugi wa Mexico, akimukira mu giturage cyo muri Kosita Rika, ajyanywe no kwigisha abantu Bibiliya. Kuba ari umuseribateri byaramufashije cyane, kuko yagize ati “kumenyera umuco w’aho hantu n’imibereho yaho ntibyari byoroshye. Ariko kubera ko nta wundi muntu nagombaga kwitaho, ntibyangoye.”

Umukristokazi w’umuseribateri witwa Claudia wimukiye mu gace kari gakeneye ababwiriza benshi, yaravuze ati “iyo mbona ukuntu Imana inyitaho, bituma umurimo nyikorera unshimisha, binyongerera ukwizera kandi ubucuti mfitanye na yo bugakomera.”

“Kuba uri umuseribateri cyangwa warashatse si byo bitera ibyishimo. Ahubwo guha Yehova ibyiza kurusha ibindi ni byo bihesha ibyishimo.”—Claudia



Ubuseribateri ntibugomba kubera umuntu umutwaro. Claudia yakomeje agira ati “kuba uri umuseribateri cyangwa warashatse si byo bitera ibyishimo. Ahubwo guha Yehova ibyiza kurusha ibindi ni byo bihesha ibyishimo.”—Zaburi 119:1, 2.









^ (Mat 8:14, 15) Hanyuma Yesu ageze kwa Petero abona nyirabukwe wa Petero aryamye ahinda umuriro. 15 Nuko amukora ku kuboko umuriro urashira, maze arahaguruka atangira kumukorera.



^ (Mariko 1:29-31) Nuko ako kanya bahita basohoka mu isinagogi bajya kwa Simoni na Andereya, bari kumwe na Yakobo na Yohana. 30 Icyo gihe nyirabukwe wa Simoni yari arwaye, aryamye ahinda umuriro, bahita babwira Yesu ko arwaye. 31 Ajya aho ari, amufata ukuboko aramuhagurutsa; umuriro urashira, atangira kubakorera.



^ (1 Tim 4:1-3) Icyakora, amagambo yahumetswe n’Imana avuga rwose ko mu bihe bya nyuma bamwe bazagwa bakava mu byo kwizera, bakita ku magambo ayobya yahumetswe n’abadayimoni n’inyigisho zabo, 2 bayobejwe n’uburyarya bw’abantu bavuga ibinyoma, bafite inkovu mu mitimanama yabo nk’iz’ubushye bw’icyuma gishyiraho ikimenyetso. 3 Babuzanya gushyingiranwa, bagategeka abantu kutarya ibyokurya Imana yaremye, kandi yarabiremye ngo abafite ukwizera kandi bazi neza ukuri bajye babirya bashima.



^ (Mat 19:12) Hari abadashaka kubera ko bavutse ari ibiremba, hari n’abagizwe inkone n’abantu, hakaba n’abigira inkone bitewe n’ubwami bwo mu ijuru. Ushaka kwemera ubwo buzima nabwemere.”



^ (1 Kor 7:37, 38) Ariko niba umuntu yaramaramaje mu mutima we kandi akaba ari nta kimuhata, ahubwo akaba ashoboye kwitegeka kandi akaba yarafashe umwanzuro mu mutima we wo gukomera ku busugi bwe, azaba akoze neza. 38 Ku bw’ibyo rero, uhara ubusugi bwe agashyingiranwa, aba akoze neza. Ariko udahara ubusugi bwe ngo ashyingiranwe, azaba akoze neza kurushaho.



^ (1 Kor 9:23) Ariko byose mbikora ku bw’ubutumwa bwiza, kugira ngo mbugeze ku bandi.



^ (Mat 19:11) Yesu arababwira ati “abantu bose si ko bashobora kwemera ayo magambo, keretse abafite impano.



^ (1 Kor 7:25) Naho ku batarashaka,* nta tegeko mbaha rivuye ku Mwami, ahubwo ndatanga igitekerezo cyanjye nk’umuntu Umwami yagaragarije imbabazi kugira ngo mbe indahemuka.

1Kr 7:25
 Mu kigiriki hakoreshejwe ijambo isugi, ryerekeza ku mukobwa cyangwa umuhungu.


^ (Mat 8:14) Hanyuma Yesu ageze kwa Petero abona nyirabukwe wa Petero aryamye ahinda umuriro.



^ (Mariko 1:29-31) Nuko ako kanya bahita basohoka mu isinagogi bajya kwa Simoni na Andereya, bari kumwe na Yakobo na Yohana. 30 Icyo gihe nyirabukwe wa Simoni yari arwaye, aryamye ahinda umuriro, bahita babwira Yesu ko arwaye. 31 Ajya aho ari, amufata ukuboko aramuhagurutsa; umuriro urashira, atangira kubakorera.



^ (1 Kor 9:5) Mbese ntidufite uburenganzira bwo gushyingiranwa na bashiki bacu b’Abakristo, tukajya tujyana na bo kimwe n’izindi ntumwa n’abavandimwe b’Umwami na Kefa?



^ (1 Tim 3:2) Ku bw’ibyo rero, umugenzuzi agomba kuba inyangamugayo, akaba umugabo w’umugore umwe, udakabya mu byo akora, utekereza neza, ugira gahunda, ukunda kwakira abashyitsi, ushoboye kwigisha,



^ (1 Tim 3:4) akaba umuntu uyobora neza abo mu rugo rwe, ufite abana baganduka kandi bafatana ibintu uburemere;



^ (1 Kor 7:3-5) Umugabo ahe umugore we ibyo amugomba, ariko umugore na we abigenzereze atyo umugabo we. 4 Umugore ntategeka umubiri we, ahubwo utegekwa n’umugabo we. Mu buryo nk’ubwo nanone, umugabo ntategeka umubiri we, ahubwo utegekwa n’umugore we. 5 Umwe ntakime undi icyo amugomba, keretse mubyemeranyijeho mukabigenera igihe, kugira ngo mubone igihe cyo gusenga kandi mushobore kongera guhura, kugira ngo Satani adakomeza kubagerageza bitewe no kunanirwa kwifata kwanyu.



^ (1 Kor 7:32-35) Koko rero, ndashaka ko mutagira imihangayiko. Ingaragu ihangayikishwa n’iby’Umwami, ishaka uko yakwemerwa n’Umwami. 33 Ariko umugabo washatse ahangayikishwa n’iby’isi, ashaka uko yakwemerwa n’umugore we, 34 kandi aba afite imitima ibiri. Nanone, umugore udafite umugabo, cyangwa isugi, ahangayikishwa n’ibintu by’Umwami, ashaka uko yaba umuntu wera mu mubiri we no mu mwuka. Ariko umugore ufite umugabo ahangayikishwa n’iby’isi, ashaka uko yakwemerwa n’umugabo we. 35 Ariko ibi ndabivuga ku bw’inyungu zanyu, atari ukugira ngo mbatege umutego. Ahubwo ni ukugira ngo mbashishikarize ibikwiriye no gukorera Umwami buri gihe mudafite ibibarangaza.



^ (Zb 119:1, 2) Hahirwa abakomeza kuba indakemwa mu nzira zabo, Kandi bakagendera mu mategeko ya Yehova.  2 Hahirwa abubahiriza ibyo atwibutsa, Bagakomeza kumushaka n’umutima wabo wose.









[image: Ubucuruzi bw’abacakara bavanwaga muri Afurika bajyanwa muri Amerika]
Ubucuruzi bw’abacakara bavanwaga muri Afurika bajyanwa muri Amerika bwinjizaga amafaranga menshi






Amateka y’ubucakara n’uko buzavaho







Blessing* yajyanywe mu Burayi bamwizeza ko agiye gukora akazi ko gutunganya imisatsi. Ariko yamaze iminsi icumi akubitwa buri munsi kandi bamukangisha ko niyanga ibyo bamusaba, umuryango we bazawumerera nabi. Ibyo byatumye yemera gukora akazi k’uburaya.



[image: Igishushanyo cy’abacakara bo muri Egiputa]
Igishushanyo cy’abacakara bo muri Egiputa





Blessing yagombaga kujya akorera amayero ari hagati ya 200 na 300 buri joro, kugira ngo yishyure nyirabuja ideni ry’amayero 40.000.* Yaravuze ati “hari igihe natekerezaga gutoroka, ariko ngatinya ko bagirira nabi umuryango wanjye. Nari narabuze icyo nakora n’icyo nareka.” Icyo kibazo agisangiye n’abandi bantu bagera kuri miriyoni enye hirya no hino ku isi bashowe mu bikorwa by’uburaya.

Ubu hashize imyaka igera ku 4.000, umusore witwaga Yozefu agurishijwe n’abavandimwe be. Yaje kwisanga ari umucakara mu rugo rw’umuntu wari ukomeye muri Egiputa. Icyakora mu mizo ya mbere, Yozefu ntiyabaye nka Blessing, kuko shebuja atamufataga nabi. Ariko ibintu byaje guhinduka ubwo nyirabuja yamusabaga ko baryamana akabyanga. Yamushinje ko yashatse kumufata ku ngufu maze afungwa arengana.—Intangiriro 39:1-20; Zaburi 105:17, 18.

Yozefu yari umucakara wo mu bihe bya kera, Blessing akaba uwo mu kinyejana cya 21. Icyakora bombi baragurishijwe, bahinduka nk’ibicuruzwa umuntu acuruza akabona inyungu.






INTAMBARA ZITEZA IMBERE UBUCAKARA


Iyo ibihugu byashakaga kugira abacakara, byashozaga intambara. Hari abavuga ko Umwami wa Egiputa witwaga Thoutmosis III yigeze kugaba igitero i Kanani anyaga imfungwa 90.000 maze azigira ingaruzwamuheto. Izo mfungwa Abanyegiputa bazikoresheje uburetwa mu mirimo yo kubaka insengero, gucukura imiyoboro y’amazi no mu birombe by’amabuye y’agaciro.

Mu gihe cy’ubwami bw’Abaroma, intambara zatumaga haboneka abacakara benshi. Hari igihe bashozaga intambara kugira ngo babone abacakara. Mu kinyejana cya mbere, hafi kimwe cya kabiri cy’abaturage bo mu bwami bwa Roma bari abacakara. Abacakara benshi bo muri Egiputa no mu bwami bwa Roma bafatwaga nabi cyane. Urugero, umucakara wakoraga mu birombe by’Abaroma, nta cyizere yabaga afite cyo kubaho imyaka irenze 30.

Uko imyaka yagendaga ishira, ni ko ubucakara bwagendaga bufata indi ntera. Kuva mu kinyejana cya 16 kugeza mu cya 19, ubucuruzi bw’abacakara bavanwaga muri Afurika bajyanwa muri Amerika, ni bwo bwinjizaga amafaranga menshi ku isi. Ishami ry’Umuryango w’Abibumbye ryita ku Burezi, Ubumenyi n’Umuco ryavuze ko “ugereranyije, abagabo, abagore n’abana bari hagati ya miriyoni 25 na 30, bashimuswe bakagurishwa.” Hari raporo zivuga ko igihe abacakara bambutswaga inyanja ya Atalantika, ababarirwa mu bihumbi amagana bahasize ubuzima. Olaudah Equiano wari umucakara akaba yararusimbutse, yaravuze ati “muri izo ngendo, kumva abagore bataka n’iminiho y’abantu babaga basamba, byabaga biteye agahinda katavugwa.”

Ikibabaje ni uko ubucakara nta ho bwagiye. Umuryango Mpuzamahanga Wita ku Murimo wagaragaje ko abagabo, abagore n’abana bagera kuri miriyoni 21, bagikoreshwa imirimo y’uburetwa, bagahembwa intica ntikize cyangwa ntibahabwe n’urupfusha. Abacakara bo muri iki gihe bakoreshwa mu bucukuzi bw’amabuye y’agaciro, mu nganda zikora imyenda, mu kubumba amatafari, mu buraya, cyangwa mu ngo z’abantu. Ubucakara buracyiyongera, nubwo butemewe n’amategeko.



[image: Abana bakora imirimo y’uburetwa aho babumbira amatafari]
Hari abantu benshi bakiri abacakara










BIGOBOTOYE UBUCAKARA


Abacakara benshi bagiye baharanira umudendezo bitewe no gufatwa nabi bikabije. Mu kinyejana cya mbere Mbere ya Yesu, umukurankota witwaga Spartacus n’abandi bacakara bagera ku 100.000 bigometse ku bwami bw’Abaroma, ariko ntibyabahira. Mu kinyejana cya 18, abacakara bo ku kirwa cya Hispaniola bigometse kuri ba shebuja. Kuba abo bacakara bakoraga mu mirima y’ibisheke barafatwaga nabi, byateje imyivumbagatanyo yamaze imyaka 13, irangira Hayiti ibonye ubwigenge mu mwaka wa 1804.

Icyakora Abisirayeli bavanywe mu bucakara bwo muri Egiputa, ni bo bigobotoye ubucakara mu buryo budasubirwaho. Icyo gihe abari bagize ishyanga bose, bashobora kuba barageraga kuri miriyoni eshatu, bavanywe mu bucakara muri Egiputa. Bari bakeneye kubona umudendezo, kuko Bibiliya ivuga ko Abanyegiputa ‘babakoreshaga uburetwa bw’uburyo bwose’ (Kuva 1:11-14). Byageze n’ubwo Farawo ategeka ko bica abana bakivuka, kugira ngo Abisirayeli badakomeza kwiyongera.—Kuva 1:8-22.

Igikorwa cyo kuvana Abisirayeli mu bucakara bwo muri Egiputa cyari cyihariye, kuko Imana ubwayo ari yo yabyikoreye. Imana yabwiye Mose iti “nzi neza imibabaro yabo. None ngiye kumanuka mbakize” (Kuva 3:7, 8). Abayahudi bo hirya no hino ku isi, baracyizihiza Pasika buri mwaka, bibuka icyo gikorwa.—Kuva 12:14.






HEHE N’UBUCAKARA!


Bibiliya ivuga ko “Yehova Imana yacu adakiranirwa,” cyangwa ko yanga akarengane, kandi itwizeza ko atigeze ahinduka (2 Ibyo ku Ngoma 19:7; Malaki 3:6). Imana yohereje Yesu kugira ngo ‘atangarize imbohe ko zibohowe’ kandi ‘abohore abashenjaguwe’ (Luka 4:18). Ese ibyo bishaka kuvuga ko yari kuvanaho ubucakara ubu busanzwe? Oya. Yesu yaje ku isi kugira ngo avane abantu mu bubata bw’icyaha n’urupfu. Yaravuze ati “ukuri ni ko kuzababatura” (Yohana 8:32). Ukuri Yesu yigishije kuracyabatura abantu mu bintu byinshi.—Reba agasanduku kavuga ngo “Uko navuye mu bubata bw’ibiyobyabwenge.”

Imana yafashije Yozefu na Blessing kuva mu bucakara barimo. Inkuru ishishikaje ivuga ibya Yozefu, iboneka mu gitabo cya Bibiliya cy’Intangiriro igice cya 39 kugeza ku cya 41. Icyakora inkuru ivuga uko Blessing yaje kubona umudendezo na yo irashishikaje.

Blessing amaze kwirukanwa mu gihugu kimwe cyo mu Burayi, yagiye muri Esipanye. Agezeyo yahuye n’Abahamya ba Yehova maze bamwigisha Bibiliya. Yiyemeje guhindura imyitwarire ye, ashaka akandi kazi, maze asaba nyirabuja kumugabanyiriza amafaranga yishyuraga ku kwezi. Umunsi umwe nyirabuja yaramuhamagaye, amubwira ko amusoneye iryo deni, kandi amusaba imbabazi. Yabitewe n’iki? Na we yari yaratangiye kwigana Bibiliya n’Abahamya ba Yehova. Blessing yaravuze ati “burya koko ukuri kubatura abantu!”

Yehova Imana yababazwaga cyane n’ukuntu Abisirayeli bari bafashwe nabi, igihe bari abacakara muri Egiputa. Muri iki gihe na bwo, ababazwa cyane n’akarengane nk’ako. Birumvikana ko kugira ngo ubucakara bucike burundu, bizasaba impinduka zikomeye. Imana ubwayo ni yo izagira icyo ikora. Bibiliya igira iti “nk’uko isezerano rye riri, dutegereje ijuru rishya n’isi nshya, ibyo gukiranuka kuzabamo.”—2 Petero 3:13







^ par. 2 Izina ryarahinduwe.


^ par. 3 Blessing yagombaga gukorera amafaranga y’amanyarwanda ari hagati ya 175.000 na 260.000 buri joro, kugira ngo azishyure arenga 35.000.000.




Uko navuye mu bubata bw’ibiyobyabwenge




[image: Alonso n’umugore we]


Alonso yari mu bucakara bw’ibindi bintu. Akiri ingimbi yari yarabaswe n’ibiyobyabwenge bya kokayine na heroyine. Yaravuze ati “kugira ngo mbone ibyo biyobyabwenge, nakoraga ibikorwa by’urugomo kandi ngacuruza ibiyobyabwenge mu buryo bwa magendu. Nubwo nivuje mu bigo bine bifasha abantu kureka ibiyobyabwenge, byari byarananiranye. Amaherezo abapolisi baramfashe baramfunga, mara muri gereza imyaka ine.”

Alonso amaze imyaka 30 yarabaswe n’ibiyobyabwenge, yaje kwigana Bibiliya n’Abahamya ba Yehova. Ubutumwa bwo muri Bibiliya bwamukoze ku mutima maze yiyemeza kureka ibiyobyabwenge. Yaravuze ati “kubera ko nari maze imyaka myinshi mbikoresha, kubireka ntibyari byoroshye. Ariko Yehova yamfashije gutsinda urwo rugamba.”—Zaburi 55:22.

Alonso yakomeje agira ati “umugore wanjye yashimishijwe cyane n’uko nahindutse. Sinabona ukuntu nshimira Yehova wamvanye muri ubwo bubata bw’ibiyobyabwenge. Iyo atamfasha mba nkiri muri ubwo bubata cyangwa nkaba narapfuye.”







^ (Zb 105:17, 18) Yohereje umuntu wo kubabanziriza imbere, Ari we Yozefu wagurishijwe akaba umucakara. 18 Ibirenge bye babibabarishije imihama, Bamubohesha ibyuma;



^ (Kuva 1:11-14) Nuko babashyiriraho abatware bo kubakoresha imirimo y’agahato, kugira ngo babakandamize babahekesha imitwaro, kandi bubaka imigi ngo ibe ibigega bya Farawo, ari yo Pitomu na Ramesesi. 12 Ariko uko barushagaho gukandamiza Abisirayeli, ni na ko barushagaho kwiyongera bagakomeza gukwira hirya no hino, ku buryo byatumye Abanyegiputa babatinya bakabanga urunuka. 13 Ni cyo cyatumye Abanyegiputa bagira Abisirayeli abacakara kandi bakabatwaza igitugu. 14 Babakoresha uburetwa bukaze bwo gukura ibumba no kubumba amatafari, n’ubundi buretwa bwose bwo gukora mu mirima, batuma ubuzima bubasharirira. Ni koko, babagize abacakara babatwaza igitugu, babakoresha uburetwa bw’uburyo bwose.



^ (Kuva 3:7, 8) Yehova arongera ati “nabonye rwose akababaro k’ubwoko bwanjye buri muri Egiputa, kandi numvise gutaka kwabo batakishwa n’ababakoresha uburetwa, kuko nzi neza imibabaro yabo. 8 None ngiye kumanuka mbakize ukuboko kw’Abanyegiputa, mbakure muri icyo gihugu maze mbajyane mu gihugu cyiza kandi kigari, igihugu gitemba amata n’ubuki, igihugu gituwemo n’Abanyakanani n’Abaheti n’Abamori n’Abaperizi n’Abahivi n’Abayebusi.



^ (Kuva 12:14) “‘Uwo munsi uzababere urwibutso, muzajye muwizihiza ube umunsi mukuru wa Yehova mu bihe byanyu byose. Muzajye muwizihiza, bibabere itegeko kugeza ibihe bitarondoreka.



^ (2 Ngoma 19:7) None mujye mutinya Yehova. Mwitondere ibyo mukora, kuko Yehova Imana yacu adakiranirwa, cyangwa ngo arobanure abantu ku butoni, cyangwa ngo yakire impongano.”



^ (Mal 3:6) “Ndi Yehova; sinigeze mpinduka. Muri bene Yakobo; ntimwashizeho.



^ (Luka 4:18) “umwuka wa Yehova uri kuri jye, kuko yantoranyirije gutangariza abakene ubutumwa bwiza, yantumye gutangariza imbohe ko zibohowe, n’impumyi ko zihumuwe, no kubohora abashenjaguwe,



^ (Yohana 8:32) muzamenya ukuri, kandi ukuri ni ko kuzababatura.”



^ (2 Pet 3:13) Ariko nk’uko isezerano rye riri, dutegereje ijuru rishya n’isi nshya, ibyo gukiranuka kuzabamo.



^ (Zb 55:22) Ikoreze Yehova umutwaro wawe, Na we azagushyigikira. Ntazigera yemera ko umukiranutsi anyeganyezwa.









[image: Umugabo uﬁte agakarito karimo impano]



Gutanga bihesha imigisha





ALEXANDRA yumvise umuntu avuga ati “bisi nigende, ariko uyu Mushinwa we arasigara.” Ayo magambo yayumvise igihe yari yicaye muri bisi yari igiye kwambuka umupaka w’igihugu kimwe cyo muri Amerika y’Epfo ijya mu kindi. Yahise ava muri bisi ajya kureba ikibazo uwo musore w’Umushinwa yari afite. Yasanze uwo musore arimo asobanurira umukozi wo ku mupaka ikibazo yahuye na cyo, mu cyesipanyoli gike. Alexandra yiyemeje kumusemurira kubera ko yateraniraga mu itorero ry’Abahamya ba Yehova ry’igishinwa.

Uwo musore yavuze ko yari atuye muri icyo gihugu mu buryo bwemewe n’amategeko, ariko ko bari bamwibye ibyangombwa n’amafaranga. Uwo mukozi wo ku mupaka ntiyanyuzwe n’ibisobanuro uwo musore yamuhaye, kandi yatangiye gushinja Alexandra ko acuruza abantu. Amaherezo uwo mukozi yemeye ibisobanuro uwo musore yamuhaye, ariko amutegeka gutanga amande y’uko atari afite ibyangombwa. Alexandra yagurije uwo musore amadorari 20, kuko nta mafaranga yari asigaranye. Uwo musore yaramushimiye cyane, kandi amubwira ko azamwishyura arenze ayo yamugurije. Alexandra yamusobanuriye ko adashaka ibindi bihembo, kuko yari ashimishijwe n’uko yamufashije. Yahaye uwo musore ibitabo by’imfashanyigisho za Bibiliya, anamusaba ko yazashaka Abahamya bakamwigisha Bibiliya.

Iyo twumvise inkuru z’abantu bagiriye neza abo batazi, bidukora ku mutima. Ibikorwa byiza nk’ibyo bikorwa n’abantu b’ingeri zose, baba abanyamadini cyangwa abatagira amadini babarizwamo. Ese nawe wigeze kwigomwa kugira ngo ufashe abandi? Icyo kibazo kirashishikaje kuko Yesu yavuze ati “gutanga bihesha ibyishimo kuruta guhabwa” (Ibyakozwe 20:35). Ibyo Yesu yavuze bihuje n’ibyo abashakashatsi bagezeho, kuko bagaragaje ko gutanga bigirira akamaro ubikoze. Reka tubisuzume.






IMANA IKUNDA “UTANGA YISHIMYE”


Bibiliya igaragaza ko gutanga bihesha ibyishimo. Intumwa Pawulo yaravuze ati “Imana ikunda umuntu utanga yishimye.” Icyo gihe Pawulo yavugaga iby’Abakristo bahaye imfashanyo bagenzi babo bahuje ukwizera (2 Abakorinto 8:4; 9:7). Pawulo ntiyavuze ko batanze kuko bari bishimye. Ahubwo bishimye kubera ko bagize icyo batanga.

Hari ubushakashatsi bwagaragaje ko iyo umuntu agize icyo atanga, “ubwonko bwe bumenya ko agiriye umuntu neza, akumva yishimye kandi anyuzwe.” Ubundi bushakashatsi bwagaragaje ko “guha umuntu amafaranga bitera ibyishimo kuruta kuyakoresha wigurira ibintu.”

Ese ujya wumva nta cyo watanga bitewe n’uko nta bushobozi ufite? Zirikana ko buri muntu ashobora kugira icyo ‘atanga’ maze akagira ibyishimo. Icy’ingenzi si ingano y’ibyo watanze, ahubwo ni umutima wabitanganye. Hari Umuhamya wa Yehova woherereje ubutumwa abanditsi b’iyi gazeti buri kumwe n’impano. Yaravuze ati “namaze imyaka myinshi ntanga udufaranga duke mu Nzu y’Ubwami. Icyakora Yehova Imana yampaye byinshi kuruta ibyo natanze. . . . Mwarakoze kwemera impano natanze kandi numva binteye ishema.”

Birumvikana ko amafaranga atari yo yonyine twatanga. Hari ibindi bintu byinshi twatanga.






GUTANGA BITUMA TUGIRA UBUZIMA BWIZA




[image: Umugabo utwikiriye umukecuru umutaka]
Gutanga biradufasha bigafasha n’abandi





Bibiliya igira iti “umugabo ugaragaza ineza yuje urukundo aba agirira neza ubugingo bwe, ariko umuntu w’umugome ashyira umubiri we mu kaga” (Imigani 11:17). Abantu bagira ubuntu bita ku bandi, bakabaha igihe cyabo, imbaraga zabo n’ibindi. Gutanga bigira akamaro mu bintu byinshi, harimo no kugira ubuzima bwiza.

Ubushakashatsi bwagaragaje ko abantu bitangira gufasha abandi badakunze kugira agahinda, indwara yo kwiheba n’utubazo two kumva batameze neza. Muri make bagira ubuzima bwiza. Gutanga utitangiriye itama bifasha n’abantu barwaye indwara zidakira, urugero nk’indwara ifata imyakura cyangwa sida. Nanone gutanga bifasha umuntu wari warabaswe n’inzoga, kuko bituma atazahazwa n’indwara yo kwiheba, kandi ntiyongere kubatwa na zo.

Umuntu ugira impuhwe, akitangira abandi kandi akagira neza, bimurinda uburakari. Nanone gutanga bishobora kugabanya imihangayiko kandi bikoroshya indwara z’umutima. Ikindi kandi, iyo abantu bapfushije abo bashakanye bitangiye gufasha abandi, ntibahungabana cyane.

Ibyo ni ukuri kudashidikanywaho. Gutanga ni byiza.






INEZA YITURWA INDI


Yesu yabwiye abigishwa be ati “mugire akamenyero ko gutanga, namwe muzahabwa. Bazabasukira mu binyita by’imyenda yanyu urugero rukwiriye, rutsindagiye, rucugushije kandi rusesekaye, kuko urugero mugeramo ari rwo namwe bazabagereramo” (Luka 6:38). Iyo ugize icyo uha abandi na bo barakwitura kandi bakitoza gutanga. Gutanga bikomeza ubucuti kandi bigatuma abantu babana neza.



[image: Umuntu uhawe impano hanyuma na we agatanga impano]
Gutanga bikomeza ubucuti kandi bigatuma abantu babana neza





Abashakashatsi biga iby’imibanire y’abantu bavuze ko “iyo umuntu agiriwe neza, na we ashishikarira gutanga.” Iyo umuntu “asomye inkuru zivuga ukuntu abantu bagiriye neza abandi, na we bimushishikariza kugira ubuntu.” Hari ubundi bushakashatsi bwagaragaje ko umuntu umwe ashobora kugira neza bigatuma abandi bantu benshi bamwigana, ku buryo hari n’abagirira neza abo batazi cyangwa batigeze babona.” Mu yandi magambo, umuntu ashobora gukora igikorwa cy’ineza, abandi bakagenda bamwigana. Ese ntiwashimishwa no kubana n’abantu nk’abo? Abantu benshi baramutse bitoje umuco wo gutanga, byagira akamaro cyane.

Ibyabaye muri leta ya Folorida muri Amerika, bigaragaza ukuntu gutanga ari byiza. Abahamya ba Yehova bitangiye gutabara abandi nyuma y’inkubi y’umuyaga yayogoje ako karere. Mu gihe bari biteguye ko bazana ibikoresho bari bukoreshe basana inzu, babonye uruzitiro rw’umuturanyi rwari rwasenyutse, maze biyemeza kurumusanira. Nyuma yaho, uwo muturanyi yandikiye icyicaro gikuru cy’Abahamya ba Yehova agira ati “nzahora mbashimira. Ni bwo bwa mbere nari mbonye abantu beza nk’abo.” Amaherezo yaje kohereza impano itubutse, avuga ko izakoreshwa mu murimo udasanzwe Abahamya bakora.






TWIGANE IMANA IGIRA UBUNTU


Ubushakashatsi bwagaragaje ko “gufasha abandi ari icyifuzo umuntu avukana.” Nanone bwagaragaje ko “abana batangira gutanga na mbere y’uko biga kuvuga.” Ibyo biterwa n’iki? Bibiliya ivuga ko biterwa n’uko abantu baremwe “mu ishusho y’Imana.” Mu yandi magambo, bafite imico nk’iy’Imana.—Intangiriro 1:27.

Kugira ubuntu ni umwe mu mico ishimishije ya Yehova Umuremyi wacu. Yaduhaye ubuzima n’ibindi bintu byose bituma twishima (Ibyakozwe 14:17; 17:26-28). Kwiga Bibiliya bizadufasha kumenya Data wo mu ijuru n’imigambi ye. Bibiliya ivuga ko hari icyo Imana yakoze kugira ngo tuzagire ibyishimo mu gihe kizaza (1 Yohana 4:9, 10).* Kubera ko Yehova ari we nyir’ugutanga kandi tukaba twararemwe mu ishusho ye, iyo tumwiganye bitugirira akamaro kandi bigatuma atwemera.—Abaheburayo 13:16.

Ese uribuka Alexandra twigeze kuvuga? Inkuru ye yaje kurangira ite? Hari umugenzi wabwiye Alexandra ko amafaranga ye ayataye. Icyakora iyo bisi yageze mu mugi irahagarara, maze wa musore asaba incuti ze amadorari 20 yishyura Alexandra. Nanone uwo musore yemeye kwiga Bibiliya nk’uko Alexandra yari yabimusabye. Bongeye guhurira mu ikoraniro ry’Abahamya ba Yehova ryo mu gishinwa ryabereye muri Peru, kandi ibyo byashimishije Alexandra cyane. Nanone uwo musore yatumiye Alexandra n’abo bari bajyanye mu ikoraniro muri resitora ye, kugira ngo amushimire.

Koko rero, gufasha abandi no gutanga bitera ibyishimo. Ikiruta byose, bishobora gufasha abantu kumenya uwo impano nziza zose ziturukaho, ari we Yehova Imana (Yakobo 1:17). Ese ntiwiboneye ko gutanga bihesha imigisha?







^ par. 21 Niba wifuza ibindi bisobanuro, reba igitabo Ni iki mu by’ukuri Bibiliya yigisha?, cyanditswe n’Abahamya ba Yehova. Nanone kiboneka kuri www.jw.org/rw, ahanditse ngo IBYASOHOTSE > IBITABO N’UDUTABO.






^ (Ibyak 20:35) Naberetse muri byose ko nimukorana umwete mutyo ari bwo muzafasha abadakomeye, kandi ko mugomba kuzirikana amagambo y’Umwami Yesu, igihe yavugaga ati ‘gutanga bihesha ibyishimo kuruta guhabwa.’”



^ (2 Kor 8:4) kuko bo ubwabo bakomezaga kudusaba batwinginga cyane ngo tubareke na bo bagire icyo batanga, kandi bagire uruhare muri uwo murimo wo gufasha abera.



^ (2 Kor 9:7) Buri wese akore nk’uko yabyiyemeje mu mutima we, atagononwa cyangwa asa n’ushyizweho agahato, kuko Imana ikunda utanga yishimye.



^ (Imig 11:17) Umugabo ugaragaza ineza yuje urukundo aba agirira neza ubugingo bwe, ariko umuntu w’umugome ashyira umubiri we mu kaga.



^ (Luka 6:38) Mugire akamenyero ko gutanga, namwe muzahabwa. Bazabasukira mu binyita by’imyenda yanyu urugero rukwiriye, rutsindagiye, rucugushije kandi rusesekaye, kuko urugero mugeramo ari rwo namwe bazabagereramo.”



^ (Intang 1:27) Nuko Imana irema umuntu mu ishusho yayo, imurema afite ishusho y’Imana; umugabo n’umugore ni uko yabaremye.



^ (Ibyak 14:17) nubwo mu by’ukuri itasigariye aho idafite ikiyihamya kuko yabagiriraga neza, ikabavubira imvura yo mu ijuru, ikabaha ibihe by’imyaka birumbuka n’ibyokurya byinshi, kandi ikuzuza imitima yanyu umunezero.”



^ (Ibyak 17:26-28) Ni yo yaremye amahanga yose y’abantu iyakuye ku muntu umwe, kugira ngo ature ku isi hose. Nanone yashyizeho ibihe byagenwe n’ingabano z’aho abantu batura, 27 kugira ngo bashake Imana, ndetse bakabakabe bayishaka, kandi mu by’ukuri bayibone, kuko ubundi itari kure y’umuntu wese muri twe. 28 Ni yo ituma tugira ubuzima, tukagenda kandi tukaba turiho, nk’uko bamwe mu basizi banyu babivuze bati ‘kuko natwe turi urubyaro rwayo.’



^ (1 Yoh 4:9, 10) Iki ni cyo cyagaragaje ko Imana idukunda: ni uko yohereje Umwana wayo w’ikinege mu isi, kugira ngo tubone ubuzima binyuze kuri we. 10 Dore uko urukundo ruri: si uko twakunze Imana, ahubwo ni uko yo yadukunze ikohereza Umwana wayo ngo abe igitambo cy’impongano y’ibyaha byacu.



^ (Heb 13:16) Byongeye kandi, ntimukibagirwe gukora ibyiza no gusangira n’abandi, kuko ibitambo bimeze bityo ari byo bishimisha Imana rwose.



^ (Yak 1:17) Impano nziza yose n’impano yose itunganye ituruka mu ijuru, kuko imanuka iturutse kuri Se w’imicyo yo mu ijuru, kandi ntahinduka nk’uko igicucu kigenda gihinduka.









[image: Abantu b’ingeri zose bishimye bari muri paradizo]
Abazarokoka iminsi y’imperuka bazaba muri paradizo ku isi






Bibiliya ibivugaho iki?




Ese turi mu “minsi y’imperuka”?


Wasubiza ngo iki?

	  Yego



	  Oya



	  Birashoboka





Icyo Bibiliya ibivugaho

“Mu minsi y’imperuka hazabaho ibihe biruhije, bigoye kwihanganira” (2 Timoteyo 3:1). Ubuhanuzi bwo muri Bibiliya hamwe n’ibintu biba muri iki gihe, bigaragaza ko turi mu “minsi y’imperuka.”

Ibindi Bibiliya yigisha

	  Iminsi y’imperuka yari kurangwa n’intambara, inzara, imitingito n’ibyorezo by’indwara zica.—Matayo 24:3, 7; Luka 21:11.



	  Mu minsi y’imperuka, abantu bari kuzaba bafite imyifatire mibi kandi badakunda Imana.— 2 Timoteyo 3:2-5










Ni iki igihe kiri imbere kiduhishiye?


Uko bamwe babibona. Hari abavuga ko iminsi y’imperuka nirangira, isi izarimbukana n’abayituye bose, abandi bakumva ko ibintu bizarushaho kuba byiza. Wowe se ubibona ute?

Icyo Bibiliya ibivugaho

“Abakiranutsi bazaragwa isi, kandi bazayituraho iteka ryose.”—Zaburi 37:29.

Ibindi Bibiliya yigisha

	  Iminsi y’imperuka izarangira igihe Imana izaba ikuraho ibibi byose.—1 Yohana 2:17.



	  Isi izahinduka paradizo.—Yesaya 35:1, 6.











Niba wifuza ibindi bisobanuro ku bijyanye n’‘iminsi y’imperuka,’ reba igice cya 9 mu gitabo Ni iki mu by’ukuri Bibiliya yigisha?, cyanditswe n’Abahamya ba Yehova

Nanone kiboneka ku rubuga rwa www.jw.org/rw





^ (2 Tim 3:1) Ariko umenye ko mu minsi y’imperuka hazabaho ibihe biruhije, bigoye kwihanganira,



^ (Mat 24:3) Igihe yari yicaye ku musozi w’Imyelayo, abigishwa baramwegera biherereye, baramubaza bati “tubwire, ibyo bizaba ryari, kandi ni ikihe kimenyetso kizagaragaza ukuhaba kwawe n’iminsi y’imperuka?”*

Mt 24:3
 Mu kigiriki ni “iherezo rya gahunda y’ibintu.”


^ (Mat 24:7) “Igihugu kizahagurukira ikindi n’ubwami buhagurukire ubundi, kandi hirya no hino hazabaho inzara n’imitingito.



^ (Luka 21:11) hazabaho imitingito ikomeye, kandi hirya no hino hazabaho ibyorezo by’indwara n’inzara; nanone abantu bazabona ibintu biteye ubwoba n’ibimenyetso bikomeye biturutse mu ijuru.



^ (2 Tim 3:2-5) kuko abantu bazaba bikunda, bakunda amafaranga, birarira, bishyira hejuru, batuka Imana, batumvira ababyeyi, ari indashima, ari abahemu, 3 badakunda ababo, batumvikana n’abandi, basebanya, batamenya kwifata, bafite ubugome, badakunda ibyiza, 4 bagambana, ari ibyigenge, bibona, bakunda ibinezeza aho gukunda Imana, 5 bafite ishusho yo kwiyegurira Imana ariko batemera imbaraga zako; bene abo ujye ubatera umugongo.



^ (Zb 37:29) Abakiranutsi bazaragwa isi, Kandi bazayituraho iteka ryose.



^ (1 Yoh 2:17) Byongeye kandi, isi irashirana n’irari ryayo, ariko ukora ibyo Imana ishaka ahoraho iteka ryose.



^ (Yes 35:1) Ubutayu n’akarere katagira amazi bizanezerwa, kandi ikibaya cy’ubutayu kizishima kirabye uburabyo nka habaseleti.



^ (Yes 35:6) Icyo gihe ikirema kizasimbuka nk’impala, n’ururimi rw’ikiragi rurangurure ijwi ry’ibyishimo. Amazi azadudubiriza mu butayu n’imigezi itembe mu kibaya cy’ubutayu.








Reba ibindi kuri interineti





Ni mu buhe buryo igitambo cya Yesu ari “incungu ya benshi”?

(Reba ahanditse ngo INYIGISHO ZA BIBILIYA > IBIBAZO BISHINGIYE KURI BIBILIYA)

^ ***bh pp. 66-75 Uzongera kubona abo wakundaga bapfuye***
IGICE CYA KARINDWI
Uzongera kubona abo wakundaga bapfuye
Ni iki kitwemeza ko abapfuye bazazuka?
Iyo Yehova atekereje ko azazura abantu yumva ameze ate?
Ni ba nde bazazuka?
TEKEREZA urimo wiruka cyane uhunga umubisha. Afite imbaraga nyinshi kukurusha kandi akurusha kwiruka. Uzi ko nta muntu ababarira kuko wamwiboneye yica bamwe mu ncuti zawe. Nta ko utagize ngo umusige ariko arakomeza kukurya isataburenge. Urumva umaze kwiheba rwose. Mu buryo butunguranye ariko, ugize utya ubona umuntu uje kugutabara. Arusha imbaraga uwo mwanzi ugukurikiye kandi agusezeranyije ko ari bumugukize. Mbega ukuntu wakumva uruhutse!
2 Mu buryo nk’ubwo umwanzi nk’uwo araguhiga. Kandi twese araduhiga. Nk’uko twabibonye mu gice kibanziriza iki, Bibiliya yita urupfu umwanzi. Nta muntu ushobora kuruhunga cyangwa ngo aruneshe. Twabonye ukuntu uwo mwanzi yagiye avutsa ubuzima abantu twakundaga cyane. Ariko rero Yehova arusha imbaraga urupfu. Ni Umutabazi wuje urukundo wamaze kugaragaza ko ashobora kunesha uwo mwanzi, ari we rupfu, kandi adusezeranya ko azarurimbura burundu. Bibiliya ivuga ko “urupfu ari rwo mwanzi wa nyuma uzahindurwa ubusa” (1 Abakorinto 15:26). Mbega inkuru nziza!
3 Reka turebe muri make ukuntu urupfu ruduhungabanya iyo ruhitanye umuntu dukunda. Ibyo biradufasha gusobanukirwa ikintu gishobora gutuma tugira ibyishimo, ni ukuvuga ibyiringiro by’umuzuko. Yehova yasezeranyije ko abapfuye bazongera kubaho.—Yesaya 26:19.
MU GIHE UWO WAKUNDAGA APFUYE
4 Ese waba warigeze gupfusha umuntu wakundaga? Umubabaro, intimba no kumva nta cyo ushoboye bigushengura umutima. Mu bihe nk’ibyo, tuba tugomba gushakira ihumure mu Ijambo ry’Imana. (Soma mu 2 Abakorinto 1:3, 4.) Bibiliya idufasha gusobanukirwa ukuntu Yehova na Yesu babona urupfu. Buri gihe Yesu yagaragazaga imico ya Se mu buryo butunganye, kandi hari inkuru ivuga ukuntu yifashe igihe yari afite intimba yatewe n’uko yari yapfushije umuntu yakundaga (Yohana 14:9). Iyo Yesu yabaga ari i Yerusalemu, yakundaga kujya gusura Lazaro na bashiki be, ari bo Mariya na Marita, bari batuye mu mudugudu wa Betaniya. Baje kuba incuti ze magara. Bibiliya ivuga ko “Yesu yakundaga Marita na murumuna we na Lazaro” (Yohana 11:5). Ariko nk’uko twabibonye mu gice kibanziriza iki, Lazaro yaje gupfa.
5 Yesu yumvise ameze ate igihe yapfushaga incuti ye? Iyo nkuru itubwira ko Yesu yatabaye bene wabo wa Lazaro. Yesu abakubise amaso yahise agira agahinda kenshi. ‘Yashuhuje umutima arababara cyane.’ Hanyuma iyo nkuru ikomeza igira iti “Yesu ararira” (Yohana 11:33, 35). Ese kuba Yesu yaragize agahinda byasobanuraga ko atari afite ibyiringiro? Oya rwose. Yesu yari azi ko yari bukore igitangaza (Yohana 11:3, 4). Ariko ibyo ntibyamubujije kugira umubabaro n’intimba biterwa n’urupfu.
6 Kuba Yesu yaragize agahinda, biraduhumuriza. Bitwereka ko Yesu na Se Yehova banga urupfu. Ariko rero, Yehova afite ubushobozi bwo kurwanya uwo mwanzi kandi akamunesha. Reka turebe icyo Imana yatumye Yesu akora.
“LAZARO, SOHOKA!”
7 Yesu yagiye ku buvumo bari barahambyemo Lazaro, maze asaba ko bakuraho ibuye ryariho. Marita yarabyanze kuko hari hashize iminsi ine, akaba yaratekerezaga ko Lazaro yari yaratangiye kubora (Yohana 11:39). Ukurikije uko abantu babona ibintu, ibya Lazaro byari byararangiye.
8 Bakuyeho iryo buye maze Yesu avuga mu ijwi rirenga ati “Lazaro, sohoka!” Byagenze bite? ‘Uwari warapfuye yarasohotse’ (Yohana 11:43, 44). Ese ushobora kwiyumvisha ibyishimo abari aho bagize? Bashiki ba Lazaro, bene wabo, incuti ze n’abaturanyi, bari bazi ko yari yarapfuye. Ariko noneho yari ahagaze hagati yabo, ari wa wundi bakundaga. Bagomba kuba baragize ngo bararota. Nta gushidikanya ko abenshi bahise bahobera Lazaro bishimye cyane. Mbega ukuntu urupfu rwari rutsinzwe!
9 Yesu ntiyavuze ko imbaraga ze bwite ari zo zatumye akora icyo gitangaza. Mu isengesho yavuze mbere y’uko ahamagara Lazaro ngo asohoke, yagaragaje neza ko Yehova ari we wamuzuye. (Soma muri Yohana 11:41, 42.) Ntibwari ubwa mbere Yehova akoresha imbaraga ze azura abapfuye. Muri Bibiliya havugwamo ibitangaza icyenda by’abantu bazuwe. Gusoma izo nkuru no kuzitekerezaho birashimisha cyane kuko zigaragaza ko abantu bagize ibyishimo byinshi. Nanone zigaragaza ko Imana itarobanura abantu ku butoni, kubera ko mu bazuwe harimo abato n’abakuru, abagabo n’abagore, Abisirayeli n’abatari Abisirayeli. Igihe Yesu yazuraga akana k’agakobwa, ababyeyi bako ‘baratangaye cyane, basabwa n’ibyishimo byinshi’ (Mariko 5:42). Yehova yari abakoreye ikintu gishimishije cyane batari kuzigera bibagirwa.
10 Birumvikana ariko ko abo Yesu yazuye bongeye bagapfa. Ese ibyo byaba bisobanura ko kubazura nta cyo byari bimaze? Oya rwose. Izo nkuru zo muri Bibiliya zitsindagiriza inyigisho z’ukuri z’ingenzi cyane kandi ziduha ibyiringiro.
AMASOMO DUKURA KU NKURU ZIVUGA IBYO KUZUKA
11 Bibiliya yigisha ko abapfuye “nta cyo bakizi” (Umubwiriza 9:5). Ntibaba bakiriho kandi nta handi hantu baba bari bafite ubushobozi bwo kumva. Inkuru ya Lazaro irabyemeza. Ese igihe Lazaro yari amaze kuzuka, yaba yaraje abarira abantu inkuru ishishikaje y’ukuntu mu ijuru hameze? Yaba se yarabahahamuye ababwira inkuru ziteye ubwoba z’umuriro w’ikuzimu? Ashwi da! Nta magambo nk’ayo ari muri Bibiliya yaba yaravuzwe na Lazaro. Mu minsi ine Lazaro yamaze yarapfuye, ‘nta cyo yari azi.’ Yari asinziriye mu rupfu.—Yohana 11:11.
12 Nanone inkuru ya Lazaro itwigisha ko umuzuko atari umugani, ahubwo ko uzabaho koko. Yesu yazuye Lazaro hari abantu benshi. Ndetse n’abayobozi b’idini bangaga Yesu ntibigeze bahakana ko icyo gitangaza cyabaye. Ahubwo baravuze bati “turabigira dute ko uyu muntu [Yesu] akora ibimenyetso byinshi” (Yohana 11:47)? Abantu benshi bagiye kureba Lazaro wari wazutse. Ibyo byatumye benshi muri bo bizera Yesu. Babonye ko ibyabaye kuri Lazaro byagaragazaga mu buryo budasubirwaho ko Yesu yari yaroherejwe n’Imana. Iyo yari gihamya ikomeye cyane ku buryo bamwe mu bayobozi b’idini ry’Abayahudi bari barinangiye umutima bahise bacura umugambi wo kwica Yesu na Lazaro.—Yohana 11:53; 12:9-11.
13 Ese kwemera ko abapfuye bazazuka ni ukwibeshya? Oya rwose. Yesu yavuze ko hari igihe “abari mu mva bose” bazazurwa (Yohana 5:28). Yehova ni we waremye abantu bose. Ese ashobora kwibuka abacu twakundaga bapfuye akongera kubarema? Birumvikana ko ibyo byaterwa n’ubushobozi Yehova afite bwo kwibuka. Mu kirere hari inyenyeri zitabarika, nyamara yibuka amazina yazo zose (Yesaya 40:26). Bityo rero, Yehova ashobora kwibuka buri kintu cyose cyarangaga abacu bapfuye, kandi yiteguye kubazura.
14 Ariko se, Yehova we yumva ameze ate iyo atekereje kuzura abapfuye? Bibiliya itubwira ko yifuza cyane kubazura. Umugabo w’indahemuka witwaga Yobu yarabajije ati “ese umugabo w’umunyambaraga apfuye, yakongera kubaho?” Yobu yavuze ko yari gutegerereza mu mva kugeza igihe Imana yari kumwibukira. Yabwiye Yehova ati “uzahamagara nanjye nkwitabe. Uzifuza cyane kureba umurimo w’amaboko yawe.”—Yobu 14:13-15.
15 Tekereza nawe! Yehova yifuza cyane kuzura abapfuye. Ese kumenya ibyo ntibigushimisha cyane? Ariko se bizaba byifashe bite mu gihe cy’uwo muzuko? Ni ba nde bazazurwa, kandi se bazazukira he?
“ABARI MU MVA BOSE”
16 Inkuru z’abantu bazutse zivugwa muri Bibiliya zidufasha kwiyumvisha uko umuzuko dutegereje uzaba umeze. Abo bantu bazukiye ku isi, bongera kubana n’ababo bakundaga cyane. No ku muzuko wo mu gihe kizaza ni uko bizagenda, ariko bwo bizaba ari byiza kurushaho. Nk’uko twabibonye mu gice cya 3, Imana ifite umugambi wo guhindura isi yose paradizo. Bityo rero, abapfuye ntibazazukira mu isi yayogojwe n’intambara, ubwicanyi n’indwara. Bazabaho iteka kuri iyi si mu mahoro n’ibyishimo.
17 Ni ba nde bazazuka? Yesu yavuze ko ‘abari mu mva bose bazumva ijwi rye bakavamo’ (Yohana 5:28, 29). Mu Byahishuwe 20:13 na ho hagira hati “inyanja igarura abapfuye bo muri yo, kandi urupfu n’imva na byo bigarura abapfuye bo muri byo.” (Reba ingingo iri mu Mugereka ifite umutwe uvuga ngo “Shewoli na Hadesi bisobanura iki?”) Iyo mva izasigaramo ubusa. Abantu babarirwa muri za miriyari bayirimo bazongera babe bazima. Intumwa Pawulo yaravuze ati “hazabaho umuzuko w’abakiranutsi n’abakiranirwa” (Ibyakozwe 24:15). Ibyo bisobanura iki?
18 Mu ‘bakiranutsi’ hakubiyemo n’abantu benshi bavugwa muri Bibiliya babayeho mbere y’uko Yesu aza ku isi. Ushobora kuba utekereje nka Nowa, Aburahamu, Sara, Mose, Rusi, Esiteri n’abandi benshi. Bamwe muri abo bagabo n’abagore bari bafite ukwizera gukomeye, bavugwa mu gitabo cy’Abaheburayo igice cya 11. Icyakora mu ‘bakiranutsi’ hakubiyemo n’abagaragu ba Yehova bapfa muri iki gihe. Ibyiringiro by’umuzuko bituma tudatinya urupfu.—Abaheburayo 2:15.
19 Ariko se abantu bose batigeze bakorera Yehova cyangwa ngo bamwumvire bitewe n’uko batigeze bamumenya bo bizabagendekera bite? Imana ntizibagirwa abo bantu ‘bakiranirwa.’ Na bo izabazura bahabwe uburyo bwo kuyimenya no kuyikorera. Mu gihe cy’imyaka igihumbi, abapfuye bazazurwa maze bahabwe uburyo bwo gukorera Yehova bafatanyije n’abantu b’indahemuka bazaba bari ku isi. Icyo kizaba ari igihe gishimishije rwose. Icyo ni cyo gihe Bibiliya yita Umunsi w’urubanza.
20 Ese ibyo byaba bisobanura ko buri muntu wese wigeze kubaho azazuka? Oya. Bibiliya ivuga ko bamwe mu bapfuye bari muri “Gehinomu” (Luka 12:5). Izina Gehinomu ryakomotse ku ngarani yari inyuma y’inkuta za Yerusalemu ya kera. Ni ho imirambo n’imyanda byatwikirwaga. Imirambo yajugunywaga aho yabaga ari imirambo Abayahudi babonaga ko ari iy’abantu badakwiriye guhambwa kandi batazazuka. Bityo rero, izina Gehinomu rigereranya irimbuka ry’iteka. Nubwo Yesu azagira uruhare mu gucira imanza abazima n’abapfuye, Yehova ni we Mucamanza mukuru (Ibyakozwe 10:42). Ntazazura abantu azaba yabonye ko ari babi kandi ko badashaka guhinduka.
KUZUKIRA KUJYA MU IJURU
21 Bibiliya ivuga ko hari n’abazukira kujya mu ijuru. Muri Bibiliya havugwamo urugero rumwe gusa rw’umuntu wazutse akajya mu ijuru, ari we Yesu Kristo.
22 Igihe Yesu yicwaga, Yehova ntiyemeye ko aguma mu mva (Zaburi 16:10; Ibyakozwe 13:34, 35). Imana yazuye Yesu ariko ntiyamuzuye ari umuntu. Intumwa Petero yasobanuye ko Kristo “yishwe ari mu mubiri, ariko ahindurwa muzima mu mwuka” (1 Petero 3:18). Icyo cyari igitangaza gikomeye rwose! Yesu yongeye kuba muzima ari ikiremwa cy’umwuka gifite ububasha. (Soma mu 1 Abakorinto 15:3-6.) Yesu ni we wa mbere wazutse muri ubwo buryo bw’ikuzo, ariko si we wari uwa nyuma.—Yohana 3:13.
23 Kubera ko Yesu yari azi ko yari hafi gusubira mu ijuru, yabwiye abigishwa be b’indahemuka ko yari agiye “kubategurira umwanya” (Yohana 14:2). Yesu yise abazajya mu ijuru ‘umukumbi muto’ (Luka 12:32). Ariko se iryo tsinda rito ry’Abakristo b’indahemuka ryari kuba rigizwe n’abantu bangahe? Mu Byahishuwe 14:1, intumwa Yohana yaravuze ati “ngiye kubona mbona Umwana w’intama [Yesu Kristo] ahagaze ku musozi wa Siyoni, ari kumwe n’abantu ibihumbi ijana na mirongo ine na bine, bafite izina rye n’izina rya Se yanditswe mu ruhanga rwabo.”
24 Abo Bakristo 144.000, hakubiyemo n’intumwa za Yesu z’indahemuka, bazurirwa kujya mu ijuru. Bari kuzurwa ryari? Intumwa Pawulo yanditse ko ibyo byari kuba mu gihe cyo kuhaba kwa Kristo (1 Abakorinto 15:23). Nk’uko uzabibona mu gice cya 9, ubu turi muri icyo gihe. Bityo rero, bake mu bagize 144.000 bakiri hano ku isi, iyo bapfuye bahita bazuka bakajya mu ijuru (1 Abakorinto 15:51-55). Ariko abandi bantu benshi bo bazazurwa mu gihe kiri imbere babe muri iyi si izaba yahindutse paradizo.
25 Koko rero, Yehova azanesha umwanzi wacu, ni ukuvuga urupfu, kandi azaruvanaho burundu! (Soma muri Yesaya 25:8.) Ariko ushobora kuba wibaza uti “abazazurirwa kujya mu ijuru bazakorayo iki?” Bazategeka mu Bwami buhebuje bwo mu ijuru. Tuzamenya neza ubwo Bwami mu gice gikurikira.
[Ibisobanuro ahagana hasi ku ipaji]
Izindi nkuru tuzisanga mu 1 Abami 17:17-24; 2 Abami 4:32-37; 13:20, 21; Matayo 28:5-7; Luka 7:11-17; 8:40-56; Ibyakozwe 9:36-42; 20:7-12.
Niba ushaka kurushaho gusobanukirwa Umunsi w’Urubanza n’icyo urubanza ruzashingiraho, reba ingingo iri mu Mugereka ifite umutwe uvuga ngo “Umunsi w’urubanza ni iki?”
ICYO BIBILIYA YIGISHA
▪ Inkuru z’abantu bazutse zivugwa muri Bibiliya zituma tugira ibyiringiro bihamye.—Yohana 11:39-44.
▪ Yehova yifuza cyane kuzura abapfuye.—Yobu 14:13-15.
▪ Abantu bari mu mva bose bazazuka.—Yohana 5:28, 29.
[Ibibazo]
1-3. Ni uwuhe mwanzi uhora aduhiga twese, kandi se kuki gusuzuma icyo Bibiliya yigisha biduhumuriza?
 4. (a) Kuki uko Yesu yifashe igihe incuti ye yapfaga bituma tumenya uko Yehova yumva ameze iyo abantu bapfuye? (b) Ni ba nde baje kuba incuti magara za Yesu?
5, 6. (a) Yesu yifashe ate igihe yabonaga bene wabo wa Lazaro n’incuti ze bamuririraga? (b) Kuki kuba Yesu yaragize agahinda biduhumuriza?
7, 8. Kuki abantu batekerezaga ko ibya Lazaro byari byararangiye, ariko se Yesu yakoze iki?
9, 10. (a) Yesu yagaragaje ate aho yavanye ubushobozi bwo kuzura Lazaro? (b) Gusoma inkuru z’abantu bazutse zivugwa muri Bibiliya byatumarira iki?
11. Inkuru yo kuzuka kwa Lazaro igaragaza ite ko ibivugwa mu Mubwiriza 9:5 ari ukuri?
12. Kuki dushobora kwemera tudashidikanya ko Lazaro yazutse?
13. Ni iki dushobora gushingiraho twizera ko Yehova ashobora rwose kuzura abapfuye?
14, 15. Nk’uko bigaragazwa n’ibyo Yobu yavuze, Yehova yumva ameze ate iyo atekereje kuzura abapfuye?
16. Abapfuye bazazukira mu isi imeze ite?
17. Hazazuka abantu bangana iki?
18. Mu ‘bakiranutsi’ bazazurwa hakubiyemo ba nde, kandi se ibyo byiringiro bikumariye iki?
19. “Abakiranirwa” ni ba nde, kandi se Yehova azabaha uburyo bwo gukora iki?
20. Gehinomu ni iki, kandi se ni ba nde bajyayo?
21, 22. (a) Undi muzuko uvugwa muri Bibiliya ni uwuhe? (b) Ni nde wazuwe bwa mbere ari ikiremwa cy’umwuka?
23, 24. ‘Umukumbi muto’ wa Yesu ugizwe na ba nde, kandi se bagombaga kuba abantu bangahe?
25. Ni iki tuzasuzuma mu gice gikurikira?
[Ifoto yo ku ipaji ya 69]
Kuzuka kwa Lazaro kwateye abantu ibyishimo byinshi—Yohana 11:38-44.
[Ifoto yo ku ipaji ya 69]
Eliya yazuye umwana w’umupfakazi.—1 Abami 17:17-24
[Ifoto yo ku ipaji ya 69]
Intumwa Petero yazuye Umukristokazi witwaga Dorukasi.—Ibyakozwe 9:36-42.
[Ifoto yo ku ipaji ya 75]
Muri paradizo, abapfuye bazazuka bongere guhura n’ababo bakundaga
















^ (Intang 39:1-20) Yozefu yari yarajyanywe muri Egiputa, maze Umunyegiputa witwaga Potifari wari umutware mu rugo rwa Farawo, ari na we watwaraga abarinda Farawo, amugura n’Abishimayeli bari baramuzanyeyo. 2 Ariko Yehova akomeza kubana na Yozefu, ku buryo ibyo yakoraga byose byagendaga neza, aza no gushingwa imirimo mu rugo rw’uwo shebuja w’Umunyegiputa. 3 Shebuja abona ko Yehova yari kumwe na we, kandi ko ikintu cyose yakoraga Yehova yatumaga kigenda neza. 4 Yozefu atona imbere ya shebuja kandi agahora amukorera, ku buryo yamushinze urugo rwe n’ibyo yari atunze byose. 5 Nuko uhereye igihe yamushingiye urugo rwe rwose n’ibyo yari atunze byose, Yehova akomeza guha umugisha urugo rwa Potifari abigiriye Yozefu, kandi umugisha wa Yehova uba ku byo yari atunze mu nzu byose no ku byari mu gasozi byose. 6 Amaherezo yegurira Yozefu ibye byose; kandi nta kindi yitagaho uretse ibyo yaryaga. Yozefu arakura, aba umuntu uteye neza kandi ufite uburanga. 7 Nyuma yaho, umugore wa shebuja atangira kujya areba Yozefu akamubwira ati “reka turyamane.” 8 Ariko Yozefu akabyanga akabwira umugore wa shebuja ati “dore databuja ntangenzura mu byo yanshinze muri uru rugo, kandi yanyeguriye ibyo atunze byose. 9 Nta wunduta muri uru rugo, kandi nta kintu na kimwe atampaye uretse wowe, kuko uri umugore we. None nabasha nte gukora ikibi gikomeye bene ako kageni kandi nkaba rwose ncumuye ku Mana?” 10 Nuko akajya abibwira Yozefu uko bwije n’uko bukeye, ariko Yozefu ntamwumvire ngo aryamane na we, cyangwa ngo amarane na we igihe ari bonyine. 11 Ariko umunsi umwe, yinjira mu nzu agiye gukora imirimo ye nk’uko byari bisanzwe no mu yindi minsi, kandi nta wundi muntu wari aho mu nzu. 12 Nuko uwo mugore afata umwenda Yozefu yari yambaye aramubwira ati “turyamane!” Ariko amusigira uwo mwenda arahunga ajya hanze. 13 Uwo mugore abonye ko amusigiye umwenda we agahungira hanze, 14 atangira gutabaza ahamagara abo mu rugo, arababwira ati “dore umugabo wanjye yazanye uriya Muheburayo kugira ngo adukoze isoni. Yaje ashaka kuryamana nanjye, ariko ntangira gutaka mvuza induru cyane. 15 Nuko yumvise mvugije induru, asiga umwenda we iruhande rwanjye arahunga ajya hanze.” 16 Agumisha uwo mwenda iruhande rwe, kugeza aho shebuja wa Yozefu atahiye. 17 Nuko uwo mugore aramubwira ati “wa mugaragu w’Umuheburayo watuzaniye yaje aho ndi, ashaka kunkoza isoni. 18 Ariko ntangiye gutaka mvuza induru cyane, ahita asiga umwenda we iruhande rwanjye ahungira hanze.” 19 Shebuja yumvise amagambo umugore we amubwiye ati “umugaragu wawe yangize atya n’atya,” ahita azabiranywa n’uburakari. 20 Nuko shebuja wa Yozefu aramufata amujyana mu nzu y’imbohe, aho imbohe z’umwami zafungirwaga, akomeza kuba muri iyo nzu y’imbohe.



^ (Kuva 1:8-22) Nyuma y’igihe runaka, muri Egiputa hima undi mwami utari uzi Yozefu. 9 Nuko abwira abantu be ati “dore Abisirayeli baturuta ubwinshi kandi baturusha amaboko. 10 None nimuze tubigire ubwenge kugira ngo badakomeza kwiyongera, kuko nituramuka dutewe bazifatanya n’abanzi bacu bakaturwanya, hanyuma bakava mu gihugu.” 11 Nuko babashyiriraho abatware bo kubakoresha imirimo y’agahato, kugira ngo babakandamize babahekesha imitwaro, kandi bubaka imigi ngo ibe ibigega bya Farawo, ari yo Pitomu na Ramesesi. 12 Ariko uko barushagaho gukandamiza Abisirayeli, ni na ko barushagaho kwiyongera bagakomeza gukwira hirya no hino, ku buryo byatumye Abanyegiputa babatinya bakabanga urunuka. 13 Ni cyo cyatumye Abanyegiputa bagira Abisirayeli abacakara kandi bakabatwaza igitugu. 14 Babakoresha uburetwa bukaze bwo gukura ibumba no kubumba amatafari, n’ubundi buretwa bwose bwo gukora mu mirima, batuma ubuzima bubasharirira. Ni koko, babagize abacakara babatwaza igitugu, babakoresha uburetwa bw’uburyo bwose. 15 Nyuma yaho umwami wa Egiputa ategeka Shifura na Puwa, ababyaza b’Abaheburayokazi, 16 ndetse arabihanangiriza ati “nimujya kubyaza Abaheburayokazi mukabona bari ku ntebe babyariraho, nihavuka umuhungu mujye muhita mumwica, ariko nihavuka umukobwa mujye mumureka abeho.” 17 Ariko abo babyaza batinya Imana y’ukuri, ntibakora ibyo umwami wa Egiputa yari yababwiye, ahubwo bakajya bareka abana b’abahungu bakabaho. 18 Hashize igihe umwami wa Egiputa ahamagara ba babyaza arababwira ati “ni iki cyatumye mugenza mutyo, mukareka abana b’abahungu bakabaho?” 19 Abo babyaza basubiza Farawo bati “ni uko Abaheburayokazi batamera nk’Abanyegiputakazi. Kubera ko bafite imbaraga, babyara umubyaza atarabageraho.” 20 Nuko Imana igirira neza abo babyaza, kandi abantu bakomeza kugwira baba benshi, barakomera cyane. 21 Kubera ko abo babyaza batinye Imana y’ukuri, nyuma yaho yaje gutuma bagira imiryango. 22 Amaherezo Farawo ategeka abantu be bose ati “umwana w’umuhungu wese uzajya avuka mujye mumujugunya mu ruzi rwa Nili, ariko uw’umukobwa mujye mumureka abeho.”



^ (Intang 39:1-41:57) Yozefu yari yarajyanywe muri Egiputa, maze Umunyegiputa witwaga Potifari wari umutware mu rugo rwa Farawo, ari na we watwaraga abarinda Farawo, amugura n’Abishimayeli bari baramuzanyeyo. 2 Ariko Yehova akomeza kubana na Yozefu, ku buryo ibyo yakoraga byose byagendaga neza, aza no gushingwa imirimo mu rugo rw’uwo shebuja w’Umunyegiputa. 3 Shebuja abona ko Yehova yari kumwe na we, kandi ko ikintu cyose yakoraga Yehova yatumaga kigenda neza. 4 Yozefu atona imbere ya shebuja kandi agahora amukorera, ku buryo yamushinze urugo rwe n’ibyo yari atunze byose. 5 Nuko uhereye igihe yamushingiye urugo rwe rwose n’ibyo yari atunze byose, Yehova akomeza guha umugisha urugo rwa Potifari abigiriye Yozefu, kandi umugisha wa Yehova uba ku byo yari atunze mu nzu byose no ku byari mu gasozi byose. 6 Amaherezo yegurira Yozefu ibye byose; kandi nta kindi yitagaho uretse ibyo yaryaga. Yozefu arakura, aba umuntu uteye neza kandi ufite uburanga. 7 Nyuma yaho, umugore wa shebuja atangira kujya areba Yozefu akamubwira ati “reka turyamane.” 8 Ariko Yozefu akabyanga akabwira umugore wa shebuja ati “dore databuja ntangenzura mu byo yanshinze muri uru rugo, kandi yanyeguriye ibyo atunze byose. 9 Nta wunduta muri uru rugo, kandi nta kintu na kimwe atampaye uretse wowe, kuko uri umugore we. None nabasha nte gukora ikibi gikomeye bene ako kageni kandi nkaba rwose ncumuye ku Mana?” 10 Nuko akajya abibwira Yozefu uko bwije n’uko bukeye, ariko Yozefu ntamwumvire ngo aryamane na we, cyangwa ngo amarane na we igihe ari bonyine. 11 Ariko umunsi umwe, yinjira mu nzu agiye gukora imirimo ye nk’uko byari bisanzwe no mu yindi minsi, kandi nta wundi muntu wari aho mu nzu. 12 Nuko uwo mugore afata umwenda Yozefu yari yambaye aramubwira ati “turyamane!” Ariko amusigira uwo mwenda arahunga ajya hanze. 13 Uwo mugore abonye ko amusigiye umwenda we agahungira hanze, 14 atangira gutabaza ahamagara abo mu rugo, arababwira ati “dore umugabo wanjye yazanye uriya Muheburayo kugira ngo adukoze isoni. Yaje ashaka kuryamana nanjye, ariko ntangira gutaka mvuza induru cyane. 15 Nuko yumvise mvugije induru, asiga umwenda we iruhande rwanjye arahunga ajya hanze.” 16 Agumisha uwo mwenda iruhande rwe, kugeza aho shebuja wa Yozefu atahiye. 17 Nuko uwo mugore aramubwira ati “wa mugaragu w’Umuheburayo watuzaniye yaje aho ndi, ashaka kunkoza isoni. 18 Ariko ntangiye gutaka mvuza induru cyane, ahita asiga umwenda we iruhande rwanjye ahungira hanze.” 19 Shebuja yumvise amagambo umugore we amubwiye ati “umugaragu wawe yangize atya n’atya,” ahita azabiranywa n’uburakari. 20 Nuko shebuja wa Yozefu aramufata amujyana mu nzu y’imbohe, aho imbohe z’umwami zafungirwaga, akomeza kuba muri iyo nzu y’imbohe. 21 Icyakora, Yehova yakomeje kubana na Yozefu kandi akomeza kumugaragariza ineza yuje urukundo, atuma atona ku mutware w’inzu y’imbohe. 22 Nuko uwo mutware w’inzu y’imbohe ashinga Yozefu imbohe zose zari muri iyo nzu y’imbohe, kandi imirimo yose zakoraga, Yozefu ni we wayihagarariraga. 23 Uwo mutware w’inzu y’imbohe nta kintu na kimwe yari agicunga mu byo yari ashinzwe byose kuko Yehova yari kumwe na Yozefu, kandi ibyo Yozefu yakoraga byose, Yehova yatumaga bigenda neza. 
40 Nyuma yaho, umuhereza wa divayi w’umwami wa Egiputa n’umutetsi w’imigati bacumura kuri shebuja, umwami wa Egiputa. 2 Nuko Farawo arakarira abo bakozi be bombi, umutware w’abahereza ba divayi n’umutware w’abatetsi b’imigati. 3 Abashyira mu nzu y’imbohe yo mu rugo rw’umutware utwara abarinda Farawo, abafungira aho Yozefu yari afungiwe. 4 Umutware utwara abarinda Farawo abaha Yozefu ngo ajye abakorera, bamara iminsi runaka bari mu nzu y’imbohe. 5 Nuko umuhereza wa divayi n’umutetsi w’imigati bo kwa Farawo umwami wa Egiputa barota inzozi mu ijoro rimwe, bari aho bafungiwe mu nzu y’imbohe. Buri wese arota inzozi ze, kandi inzozi za buri wese zari zifite ibisobanuro byazo. 6 Mu gitondo Yozefu aza aho bari, abarebye abona basuherewe. 7 Nuko abaza abo bakozi ba Farawo bari kumwe na we mu nzu y’imbohe yo mu rugo rwa shebuja ati “kuki uyu munsi mu maso hanyu hijimye?” 8 Baramusubiza bati “twarose inzozi kandi ntidufite uzidusobanurira.” Yozefu arababwira ati “mbese gusobanura si ukw’Imana? Nimumbwire izo ari zo.” 9 Nuko umutware w’abahereza ba divayi arotorera Yozefu inzozi ze, aramubwira ati “mu nzozi narose, nabonye umuzabibu uri imbere yanjye. 10 Uwo muzabibu wari ufite amashami atatu kandi wasaga n’upfunditse, uzana uburabyo. Imizabibu yo ku maseri yawo irahisha. 11 Kandi nari mfite igikombe cya Farawo mu ntoki, maze mfata imizabibu, nyikandira mu gikombe cya Farawo, ndangije mpereza Farawo icyo gikombe.” 12 Yozefu aramubwira ati “dore uko inzozi zawe zisobanurwa: amashami atatu ni iminsi itatu. 13 Mu minsi itatu uhereye none, Farawo azakuvana mu nzu y’imbohe, kandi azagusubiza ku murimo wawe nta kabuza; kandi rwose uzahereza Farawo igikombe nk’uko wari usanzwe ubigenza igihe wari umuhereza we wa divayi. 14 Icyakora nibimara kukugendekera neza ntuzanyibagirwe. Ndakwinginze uzangaragarize ineza yuje urukundo, ubwire Farawo ibyanjye, kandi uzankuze muri iyi nzu y’imbohe. 15 Ubundi jyewe banshimuse mu gihugu cy’Abaheburayo, kandi n’ino aha nta cyo nakoze cyatumye banshyira mu nzu y’imbohe.” 16 Umutware w’abatetsi b’imigati abonye ko Yozefu asobanuye inzozi zivuga ibyiza, aramubwira ati “nanjye mu nzozi zanjye, narose nikoreye ibitebo bitatu birimo imigati y’imyeru. 17 Igitebo cyari hejuru y’ibindi cyarimo ibiribwa bya Farawo by’ubwoko bwose byotswa mu ifuru, maze ibisiga biraza bibirira muri cya gitebo cyari ku mutwe wanjye.” 18 Nuko Yozefu aramusubiza ati “dore uko inzozi zawe zisobanurwa: ibitebo bitatu ni iminsi itatu. 19 Mu minsi itatu uhereye none, Farawo azakuvana mu nzu y’imbohe, aguce umutwe maze akumanike ku giti; kandi rwose ibisiga bizarya inyama zawe.” 20 Umunsi wa gatatu ugeze, hari ku isabukuru y’ivuka rya Farawo. Nuko akoreshereza ibirori abagaragu be bose, kandi avana mu nzu y’imbohe umutware w’abahereza ba divayi n’umutware w’abatetsi b’imigati, abashyira hagati y’abagaragu be. 21 Asubiza umutware w’abahereza ba divayi ku murimo we wo kuba umuhereza wa divayi, maze akomeza guhereza Farawo igikombe. 22 Ariko amanika umutware w’abatetsi b’imigati nk’uko Yozefu yari yarabasobanuriye inzozi zabo. 23 Nyamara umutware w’abahereza ba divayi ntiyigeze yibuka Yozefu, ahubwo yaramwibagiwe. 
41 Nuko hashize imyaka ibiri yuzuye, Farawo arota ahagaze ku ruzi rwa Nili. 2 Agiye kubona abona inka ndwi nziza zibyibushye zizamuka ziva mu ruzi rwa Nili, maze zitangira kurisha mu bwatsi bwo kuri Nili. 3 Abona izindi nka ndwi mbi cyane kandi zinanutse zizamuka ziva mu ruzi rwa Nili zizikurikiye, zihagarara iruhande rwazo ku nkombe y’uruzi rwa Nili. 4 Hanyuma izo nka mbi cyane kandi zinanutse zitangira kurya za nka ndwi nziza zibyibushye. Nuko Farawo aba arakangutse. 5 Ariko yongera gusinzira maze arota ubwa kabiri. Agiye kubona abona amahundo arindwi meza abyibushye amera ku ruti rumwe. 6 Nanone abona amahundo arindwi y’iminambe kandi yumishijwe n’umuyaga uturuka iburasirazuba, amera ayakurikiye. 7 Nuko ayo mahundo y’iminambe amira ya mahundo arindwi abyibushye. Farawo aba arakangutse amenya ko zari inzozi. 8 Mu gitondo Farawo ahagarika umutima, maze atuma ku batambyi bakora iby’ubumaji bo muri Egiputa n’abanyabwenge bose, abarotorera inzozi ze. Ariko nta washoboye kuzisobanurira Farawo. 9 Hanyuma umutware w’abahereza ba divayi abwira Farawo ati “uyu munsi ndavuga ibyaha byanjye. 10 Nyagasani Farawo, warakariye abagaragu bawe maze udushyira mu nzu y’imbohe yo mu rugo rw’umutware w’abakurinda, jye n’umutware w’abatetsi b’imigati. 11 Nyuma yaho twembi turota inzozi mu ijoro rimwe. Buri wese arota inzozi ze, kandi inzozi za buri wese zari zifite ibisobanuro byazo. 12 Icyo gihe twari kumwe n’umusore w’Umuheburayo, akaba yari umugaragu w’umutware w’abakurinda. Nuko tumurotorera inzozi zacu arazidusobanurira, buri wese amusobanurira inzozi ze. 13 Kandi uko yadusobanuriye izo nzozi ni ko byatugendekeye. Jye wanshubije ku murimo wanjye, ariko umutware w’abatetsi b’imigati waramumanitse.” 14 Farawo atuma abantu ngo bavane Yozefu mu nzu y’imbohe bamuzane vuba na bwangu. Nuko Yozefu ariyogoshesha kandi ahindura imyenda maze ajya kwa Farawo. 15 Farawo abwira Yozefu ati “narose inzozi ariko nta washoboye kuzinsobanurira. None numvise bavuga ko ushobora kumva inzozi ukazisobanura.” 16 Yozefu asubiza Farawo ati “jye nta cyo ndi cyo! Imana ni yo iri bumenyeshe Farawo ibyiza.” 17 Farawo abwira Yozefu ati “narose mpagaze ku nkombe y’uruzi rwa Nili. 18 Nuko ngiye kubona, mbona inka ndwi zibyibushye kandi nziza zizamuka ziva mu ruzi rwa Nili, maze zitangira kurisha mu bwatsi bwo kuri Nili. 19 Mbona izindi nka ndwi zisukuma, mbi cyane kandi zinanutse zizamuka ziva mu ruzi rwa Nili zizikurikiye. Yemwe, nta zindi nka zihwanyije na zo kuba mbi nigeze mbona mu gihugu cya Egiputa hose. 20 Izo nka mbi zinanutse zitangira kurya za zindi ndwi zibyibushye. 21 Zirazirya zishirira mu nda zazo ariko nta washoboraga kumenya aho zizishyize, kuko zakomeje kuba mbi nk’uko zari zimeze mbere. Nuko mba ndakangutse. 22 “Nongera kurota maze mbona amahundo arindwi yuzuye kandi meza amera ku ruti rumwe. 23 Nanone mbona amahundo arindwi y’iminambe kandi yumishijwe n’umuyaga uturuka iburasirazuba, amera ayakurikiye. 24 Nuko ayo mahundo y’iminambe amira ya mahundo arindwi meza. None nabibwiye abatambyi bakora iby’ubumaji, ariko nta washoboye kubinsobanurira.” 25 Yozefu abwira Farawo ati “inzozi za Farawo zose zisobanura kimwe. Imana y’ukuri ni yo yabwiye Farawo ibyo igiye gukora. 26 Inka ndwi nziza zisobanura imyaka irindwi. Amahundo arindwi meza na yo asobanura imyaka irindwi, kandi izo nzozi zombi zisobanura kimwe. 27 Inka ndwi zinanutse kandi mbi cyane zaje zikurikiye izo nziza, zisobanura imyaka irindwi. Naho amahundo arindwi atagira impeke yumishijwe n’umuyaga uturuka iburasirazuba, asobanura inzara izamara imyaka irindwi. 28 Ibyo ni byo nabwiraga Farawo, ko Imana y’ukuri ari yo yeretse Farawo ibyo igiye gukora. 29 “Hagiye kubaho imyaka irindwi y’uburumbuke bwinshi cyane mu gihugu cya Egiputa hose. 30 Ariko izahita ikurikirwa n’indi myaka irindwi y’inzara, kandi uburumbuke bwinshi bwo mu gihugu cya Egiputa bwose buzibagirana, kandi inzara izayogoza igihugu. 31 Nta wuzamenya ko igihugu cyigeze kugira uburumbuke bitewe n’iyo nzara izakurikiraho, kuko izaba ari inzara ikaze cyane. 32 Kandi kuba Farawo yarose izo nzozi incuro ebyiri zose, bisobanura ko Imana y’ukuri yahamije ibyo bintu kandi ikaba ifite umwete wo kubisohoza vuba. 33 “None rero nyagasani Farawo, ushake umuntu w’umunyabwenge uzi gushishoza, umushinge igihugu cya Egiputa. 34 Kandi nyagasani Farawo, gira icyo ukora ushyireho abagenzuzi mu gihugu, kugira ngo muri iyo myaka irindwi y’uburumbuke bajye bafata kimwe cya gatanu cy’umusaruro wo mu gihugu cya Egiputa. 35 Bazakusanye ibiribwa byose muri iyo myaka myiza igiye kuza, kandi mu migi yose bahunike ibinyampeke bizategekwa na Farawo, maze babirinde. 36 Ibyo biribwa bizagoboka igihugu mu myaka irindwi y’inzara izatera mu gihugu cya Egiputa, kugira ngo igihugu kidatsembwaho n’inzara.” 37 Nuko Farawo n’abagaragu be bose bashima iyo nama. 38 Farawo abwira abagaragu be ati “ese hari undi muntu twabona uhwanye n’uyu, urimo umwuka w’Imana?” 39 Hanyuma Farawo abwira Yozefu ati “kubera ko Imana yatumye umenya ibyo byose, nta wundi muntu w’umunyabwenge kandi uzi gushishoza uhwanye nawe. 40 Wowe ubwawe ushinzwe ibyo mu rugo rwanjye, kandi abantu banjye bose bazajya bakumvira nta mpaka. Jye wicaye ku ntebe y’ubwami ni jye jyenyine uzakuruta.” 41 Farawo arongera abwira Yozefu ati “dore ngushinze igihugu cya Egiputa cyose.” 42 Nuko Farawo akuramo impeta ye iriho ikimenyetso ayambika Yozefu, amwambika n’imyenda myiza, amwambika n’umukufi wa zahabu mu ijosi. 43 Nanone amushyira mu igare rye rya kabiri mu cyubahiro, kugira ngo abantu bamuhe icyubahiro barangururira imbere ye bati “Avrékh!”* Nguko uko yamweguriye igihugu cya Egiputa cyose. 44 Farawo arongera abwira Yozefu ati “ndi Farawo, ariko nta muntu uzajya azamura ukuboko cyangwa ngo ashingure ikirenge mu gihugu cya Egiputa hose utabimuhereye uburenganzira.” 45 Hanyuma Farawo yita Yozefu Safunati-Paneya, kandi amushyingira Asinati umukobwa wa Potifera, umutambyi wo muri Oni. Nuko Yozefu atangira gutambagira igihugu cya Egiputa. 46 Kandi Yozefu yari afite imyaka mirongo itatu ubwo yahagararaga imbere ya Farawo umwami wa Egiputa. Nuko Yozefu ava imbere ya Farawo maze atambagira igihugu cya Egiputa cyose. 47 Mu myaka irindwi y’uburumbuke igihugu kirera cyane. 48 Akomeza guhunika ibiribwa byose byeze mu gihugu cya Egiputa muri iyo myaka irindwi, abihunika mu migi. Ibiribwa byeraga mu mirima ikikije umugi yabihunikaga muri uwo mugi. 49 Yozefu akomeza guhunika ibinyampeke biba byinshi cyane bingana n’umusenyi wo ku nyanja, bigera n’ubwo bareka kubibara kubera ko byari byinshi bitagira ingano. 50 Mbere y’umwaka inzara yatangiriyemo, Yozefu yari yarabyaye abahungu babiri, abo yabyaranye na Asinati umukobwa wa Potifera, umutambyi wo muri Oni. 51 Yozefu yita imfura ye Manase, kuko yavugaga ati “Imana yanyibagije ibyago byanjye byose n’abo mu nzu ya data bose.” 52 Uwa kabiri amwita Efurayimu, kuko yavugaga ati “Imana yampaye kororoka mu gihugu cy’umubabaro wanjye.” 53 Nuko ya myaka irindwi y’uburumbuke yabaye mu gihugu cya Egiputa irarangira, 54 maze imyaka irindwi y’inzara ikurikiraho nk’uko Yozefu yari yarabivuze. Inzara itera mu bihugu byose, ariko mu gihugu cya Egiputa hose hakomeza kuba ibiribwa. 55 Amaherezo igihugu cya Egiputa cyose kirasonza, maze abantu batakambira Farawo ngo abahe ibyokurya. Hanyuma Farawo abwira Abanyegiputa bose ati “nimusange Yozefu, ibyo abategeka byose mubikore.” 56 Inzara ikwira ku isi hose. Yozefu akingura ibigega byose byari bihunitsemo ibinyampeke, maze atangira kubigurisha Abanyegiputa, kuko inzara yacaga ibintu mu gihugu cya Egiputa. 57 Kandi abantu bo ku isi hose bazaga muri Egiputa guhaha kwa Yozefu, kuko inzara yacaga ibintu mu isi yose.

It 41:43
 Ibisobanuro nyabyo by’iryo jambo ryahinduwe mu giheburayo rivanywe mu rurimi rwo muri Egiputa ntibizwi neza.











^ ***bh pp. 86-95 Mbese koko turi mu “minsi y’imperuka”?***
IGICE CYA CYENDA
Mbese koko turi mu “minsi y’imperuka”?
Ni ibihe bintu biba muri iki gihe byari byarahanuwe muri Bibiliya?
Ijambo ry’Imana rivuga ko mu “minsi y’imperuka” abantu bari kuba bameze bate?
Ni ibihe bintu byiza Bibiliya yari yarahanuye ko byari kubaho mu “minsi y’imperuka”?
MBESE waba warigeze kumva amakuru maze ukibaza uti “iyi si iragana he?” Abantu bagwirirwa n’amakuba mu buryo butunguranye ku buryo udashobora kumenya uko ejo bizaba bimeze (Yakobo 4:14). Icyakora, Yehova we azi icyo igihe kizaza gihatse (Yesaya 46:10). Ijambo rye, ari ryo Bibiliya, ntiryahanuye gusa ibintu bibi byari kuzabaho muri iki gihe, ahubwo ryahanuye n’ibintu bihebuje biri hafi kuba.
2 Yesu Kristo yavuze ko Ubwami bw’Imana ari bwo buzavana ibibi ku isi kandi bukayihindura paradizo (Luka 4:43). Abantu bifuzaga kumenya igihe ubwo Bwami bwari kuzazira. Abigishwa ba Yesu baramubajije bati “ni ikihe kimenyetso kizagaragaza ukuhaba kwawe n’iminsi y’imperuka?” (Matayo 24:3). Yesu yabashubije ko Yehova Imana ari we wenyine wari uzi igihe imperuka y’iyi si yari kuzazira (Matayo 24:36). Ariko rero, Yesu yahanuye ibintu byari kuzaba ku isi mbere y’uko Ubwami buzanira abantu amahoro n’umutekano nyakuri. Ibyo yahanuye birimo birasohora muri iki gihe.
3 Mbere y’uko dusuzuma ibimenyetso bigaragaza ko turi mu “minsi y’imperuka,” nimucyo tubanze dusuzume muri make intambara yabereye mu ijuru, ariko tukaba tugerwaho n’ingaruka zayo.
INTAMBARA YABEREYE MU IJURU
4 Mu gice kibanziriza iki, twabonye ko Yesu Kristo yimitswe mu ijuru mu mwaka wa 1914. (Soma muri Daniyeli 7:13, 14.) Akimara kwimikwa, yagize icyo akora. Bibiliya igira iti “mu ijuru habaho intambara. Mikayeli [iryo ni irindi zina rya Yesu] n’abamarayika be barwana na cya kiyoka [ari cyo Satani], cya kiyoka na cyo kibarwanya kiri kumwe n’abamarayika bacyo.” Satani n’abamarayika be babi, ni ukuvuga abadayimoni, baratsinzwe maze birukanwa mu ijuru bajugunywa hano ku isi. Abamarayika b’indahemuka b’Imana bishimiye ko Satani n’abadayimoni be birukanywe mu ijuru. Abantu bo ariko ntibari kwishima, kuko Bibiliya yahanuye iti ‘naho wowe wa si we ugushije ishyano kuko Satani yakumanukiye afite uburakari bwinshi, kuko azi ko ashigaje igihe gito.’—Ibyahishuwe 12:7, 9, 12.
5 Zirikana ingaruka z’iyo ntambara yabereye mu ijuru. Satani yari guteza ibyago abatuye isi afite umujinya mwinshi. Nk’uko uri buze kubibona, turi muri icyo gihe isi yagushijemo ishyano. Ariko ni “igihe gito.” Ndetse na Satani ubwe arabizi. Bibiliya yise icyo gihe gito ‘iminsi y’imperuka’ (2 Timoteyo 3:1). Dukwiriye rwose kwishimira ko vuba aha Imana igiye kuzavanaho ingorane Satani ateza abantu. Reka dusuzume bimwe mu bintu byahanuwe bigaragaza ko turi mu minsi y’imperuka kandi ko vuba aha Ubwami bw’Imana buzazanira abakunda Yehova imigisha y’iteka. Reka tubanze dusuzume ibintu bine bigize ikimenyetso Yesu yavuze ko cyari kuranga iki gihe turimo.
IBINTU BIKOMEYE BYARI KUBA MU MINSI Y’IMPERUKA
6 “Igihugu kizahagurukira ikindi n’ubwami buhagurukire ubundi” (Matayo 24:7). Mu kinyejana gishize, abantu babarirwa muri za miriyoni bahitanywe n’intambara. Umuhanga mu by’amateka w’Umwongereza yaranditse ati “ikinyejana cya 20 ni cyo kinyejana cyakozwemo ibikorwa by’ubwicanyi byinshi kuruta ikindi gihe cyose. . . . Ni ikinyejana cyaranzwe n’intambara z’urudaca, ku buryo n’ahabonekaga agahenge kabaga ari ak’igihe gito gusa.” Hari ikigo cy’ubushakashatsi cyavuze ko abantu baguye mu ntambara mu kinyejana cya 20 bakubye incuro eshatu abaguye mu zindi ntambara zose zabaye kuva mu kinyejana cya mbere kugeza mu mwaka wa 1899. Kuva mu mwaka wa 1914, abantu basaga miriyoni 100 bahitanywe n’intambara. Nubwo dushobora kwiyumvisha agahinda umuntu aterwa no gupfusha umuntu umwe mu bo yakundaga ahitanywe n’intambara, ntidushobora kwiyumvisha intimba n’akababaro abantu babarirwa muri za miriyoni baterwa no gupfusha ababo bazize intambara.
7 “Hazabaho inzara” (Matayo 24:7). Abashakashatsi bavuga ko ibiribwa byiyongereye cyane. Nyamara inzara ikomeje guca ibintu bitewe n’uko abantu benshi badafite amafaranga ahagije yo kugura ibyokurya ntibagire n’imirima yo guhingamo. Ishami ry’Umuryango w’Abibumbye Ryita ku Buzima rivuga ko abana basaga miriyoni eshanu bapfa buri mwaka bazize kurya nabi.
8 “Hazabaho imitingito ikomeye” (Luka 21:11). Hari ikigo cyo muri Amerika cyavuze ko buri mwaka haba imitingito ikomeye ishobora kwangiza amazu no gusatura ubutaka igera kuri 19. Kuva mu mwaka wa 1900, abantu basaga miriyoni ebyiri bamaze guhitanwa n’imitingito. Kandi nubwo ikoranabuhanga ryateye imbere, abantu benshi baracyahitanwa n’imitingito.
9 “Hazabaho ibyorezo by’indwara” (Luka 21:11). Nubwo ubuvuzi bwateye imbere, indwara zisanzwe n’izigenda zaduka zikomeje kwibasira abantu. Indwara zisanzwe zizwi, urugero nk’igituntu, malariya na kolera, zarushijeho kwiyongera kandi zimwe ntizikivurwa n’imiti yari isanzwe izivura. Nanone hari nibura indwara zigera kuri 30 zitari zisanzwe zadutse. Zimwe muri zo ntizigira umuti, kandi zihitana abantu.
ABANTU BO MU MINSI Y’IMPERUKA
10 Nanone Bibiliya yahanuye uko abantu bari kuba bameze mu minsi y’imperuka. Intumwa Pawulo yaravuze ati “mu minsi y’imperuka hazabaho ibihe biruhije.” (Soma muri 2 Timoteyo 3:1-5.) Pawulo yavuze ko abantu bari kuzaba
▪ bikunda
▪ bakunda amafaranga
▪ batumvira ababyeyi
▪ ari abahemu
▪ badakunda ababo
▪ batamenya kwifata
▪ bafite ubugome
▪ bakunda ibinezeza aho gukunda Imana
▪ bafite ishusho yo kwiyegurira Imana ariko batemera imbaraga zako
11 None se ubona abantu bagaragaza imyifatire nk’iyo? Aho wajya hose uzahasanga abantu bafite imyifatire mibi. Ibyo bigaragaza ko vuba aha Imana izagira icyo ikora, kuko Bibiliya igira iti “iyo ababi basagambye nk’ubwatsi, n’inkozi z’ibibi zikarabya uburabyo, aba ari ukugira ngo batsembweho iteka ryose.”—Zaburi 92:7.
IBINTU BITANGA ICYIZERE BIBA MURI IKI GIHE
12 Rwose iminsi y’imperuka yuzuyemo akaga nk’uko Bibiliya yari yarabihanuye. Ariko rero, nubwo iyi si ivurunganye, abagaragu ba Yehova bageze ku bintu bishimishije.
13 Igitabo cyo muri Bibiliya cya Daniyeli cyahanuye ko “ubumenyi nyakuri buzagwira.” Ibyo byari kuzaba ryari? Byari kuzabaho mu “gihe cy’imperuka” (Daniyeli 12:4). Cyane cyane guhera mu mwaka wa 1914, Yehova yafashije abifuzaga kumukorera by’ukuri kugira ngo barusheho gusobanukirwa Bibiliya. Barushijeho gusobanukirwa inyigisho z’ukuri zihereranye n’izina ry’Imana n’imigambi yayo, igitambo cy’incungu cya Yesu Kristo, uko bigendekera abantu iyo bapfuye n’umuzuko. Nanone abagaragu ba Yehova basobanukiwe uko bashobora kugira imibereho yatuma banyurwa kandi bagahesha Imana icyubahiro. Nanone barushijeho gusobanukirwa icyo Ubwami bw’Imana buzakora n’uko buzakemura ibibazo biri ku isi. Ubwo bumenyi babumaza iki? Icyo kibazo kitugeza ku bundi buhanuzi busohora muri iyi minsi y’imperuka.
14 Igihe Yesu Kristo yatangaga ikimenyetso cyari kugaragaza “iminsi y’imperuka,” yaravuze ati “ubu butumwa bwiza bw’ubwami buzabwirizwa mu isi yose ituwe.” (Soma muri Matayo 24:3, 14.) Ku isi hose, ubutumwa bwiza bw’Ubwami, ni ukuvuga icyo Ubwami ari cyo, icyo buzakora n’icyo twakora kugira ngo tuzabone imigisha ibuturukaho, bubwirizwa mu bihugu bisaga 230 no mu ndimi zibarirwa mu magana. Abahamya ba Yehova babarirwa muri za miriyoni babwirizanya umwete ubutumwa bwiza bw’Ubwami. Bakomoka mu “mahanga yose no mu miryango yose no mu moko yose n’indimi zose” (Ibyahishuwe 7:9). Abahamya bigisha Bibiliya nta kiguzi abantu babarirwa muri za miriyoni bifuza kumenya icyo mu by’ukuri Bibiliya yigisha. Iyo uzirikanye ko Yesu yahanuye ko Abakristo b’ukuri bari ‘kuzangwa n’abantu bose,’ ubona ko ubwo buhanuzi busohora mu buryo butangaje rwose!—Luka 21:17.
WOWE SE URUMVA UZAKORA IKI?
15 Iyo urebye ukuntu ubuhanuzi bwinshi bwa Bibiliya busohora muri iki gihe, ntiwemera ko turi mu minsi y’imperuka? Ubutumwa bwiza nibumara kubwirizwa nk’uko Yehova abishaka, ni bwo “imperuka” izaza (Matayo 24:14). “Imperuka” isobanura igihe Imana izavanira ibibi ku isi. Yehova azakoresha Yesu n’abamarayika b’abanyambaraga kugira ngo barimbure abamurwanya bose (2 Abatesalonike 1:6-9). Satani n’abadayimoni be ntibazongera kuyobya amahanga. Hanyuma, Ubwami bw’Imana buzahundagaza imigisha ku bantu bose babugandukira.—Ibyahishuwe 20:1-3; 21:3-5.
16 Kubera ko iherezo ry’isi ya Satani ryegereje, buri wese muri twe agomba kwibaza ati “nagombye gukora iki?” Waba ugaragaje ubwenge ukomeje kwiga Bibiliya ushyizeho umwete, ukamenya Yehova n’ibyo adusaba (Yohana 17:3). Gira akamenyero ko kwifatanya buri gihe n’abandi bihatira gukora ibyo Yehova ashaka. (Soma mu Baheburayo 10:24, 25.) Ihatire kugira ihinduka rya ngombwa mu mibereho yawe kugira ngo wemerwe n’Imana.—Yakobo 4:8.
17 Yesu yahanuye ko abantu benshi bari kwirengagiza ibimenyetso bigaragaza ko turi mu minsi y’imperuka. Irimbuka ry’ababi rizatungura abantu benshi, nk’uko umujura atungura abantu nijoro. (Soma mu 1 Abatesalonike 5:2.) Yesu yatanze umuburo agira ati “nk’uko iminsi ya Nowa yari iri, ni ko no kuhaba k’Umwana w’umuntu kuzaba. Nk’uko abantu bari bameze muri iyo minsi yabanjirije umwuzure, bararyaga, baranywaga, abagabo bararongoraga n’abakobwa bagashyingirwa, kugeza umunsi Nowa yinjiriye mu nkuge; ntibabyitaho kugeza ubwo umwuzure waje ukabatwara bose. Uko ni ko no kuhaba k’Umwana w’umuntu kuzaba.”—Matayo 24:37-39.
18 Ni yo mpamvu Yesu yavuze ati “mwirinde ubwanyu kugira ngo imitima yanyu itaremererwa no kurya no kunywa birenze urugero hamwe n’imihangayiko y’ubuzima, maze mu buryo butunguranye uwo munsi ukazabagwa gitumo umeze nk’umutego, kuko uzagera ku bantu bose batuye ku isi hose. Nuko rero, mukomeze kuba maso, kandi igihe cyose mujye musenga mwinginga kugira ngo muzashobore kurokoka ibyo bintu byose bigomba kubaho, no guhagarara imbere y’Umwana w’umuntu” (Luka 21:34-36). Waba ugaragaje ubwenge witondeye ayo magambo ya Yesu, kubera ko abemerwa na Yehova Imana n’“Umwana w’umuntu” Yesu Kristo, bazarokoka iherezo ry’isi ya Satani, maze bakabaho iteka mu isi nshya ihebuje yegereje cyane.—Yohana 3:16; 2 Petero 3:13.
[Ibisobanuro ahagana hasi ku ipaji]
Niba ushaka ibisobanuro bigaragaza ko Mikayeli ari irindi zina rya Yesu Kristo, reba ingingo iri mu Mugereka ifite umutwe uvuga ngo “Mikayeli, umumarayika mukuru, ni nde?”
ICYO BIBILIYA YIGISHA
▪ Iminsi y’imperuka irangwa n’intambara, inzara, imitingito y’isi n’ibyorezo by’indwara.—Matayo 24:7; Luka 21:11.
▪ Muri iyi minsi y’imperuka, abantu benshi barikunda, bagakunda amafaranga n’ibinezeza aho gukunda Imana.—2 Timoteyo 3:1-5.
▪ Muri iyi minsi y’imperuka, ubutumwa bwiza bw’Ubwami burabwirizwa mu isi yose.—Matayo 24:14.
[Ibibazo]
 1. Ni iki cyadufasha kumenya iby’igihe kizaza?
2, 3. Ni ikihe kibazo abigishwa babajije Yesu, kandi se ni iki yabashubije?
4, 5. (a) Ni iki cyabaye mu ijuru Yesu amaze kwimikwa? (b) Dukurikije uko bivugwa mu Byahishuwe 12:12, intambara yabaye mu ijuru yari kugira izihe ngaruka?
6, 7. Amagambo Yesu yavuze ku bihereranye n’intambara n’inzara asohora ate muri iki gihe?
8, 9. Ni iki kigaragaza ko ubuhanuzi bwa Yesu buhereranye n’imitingito n’ibyorezo by’indwara bwasohoye?
10. Ni iyihe myifatire ubona abantu bafite muri iki gihe yahanuwe muri 2 Timoteyo 3:1-5?
11. Zaburi ya 92:7 igaragaza ko bizagendekera bite abanyabyaha?
12, 13. “Ubumenyi” bwagwiriye bute muri iki “gihe cy’imperuka”?
14. Umurimo wo kubwiriza ubutumwa bwiza bw’Ubwami wagutse mu rugero rungana iki muri iki gihe, kandi se ni ba nde bawukora?
15. (a) Mbese wemera ko turi mu minsi y’imperuka? Kubera iki? (b) “Imperuka” izaba isobanura iki ku bantu barwanya Yehova no ku bagandukira Ubwami bw’Imana?
16. Ni iby’ubwenge ko wakora iki?
17. Kuki irimbuka ry’ababi rizatungura abantu benshi?
18. Ni uwuhe muburo watanzwe na Yesu twagombye kwitondera?
[Ifoto yo ku ipaji ya 90 n’iya 91]
[Ifoto yo ku ipaji ya 93]
“Ubu butumwa bwiza bw’ubwami buzabwirizwa mu isi yose ituwe.”—Matayo 24:14

